
MINUTI

Il-Minuti tal-Laqgħa Nru. 22 li saret fit-22 ta’ Mejju, 2018 ġew konfermati.

KORRISPONDENZA

IĊ-CHAIRPERSON (Onor. Beppe Fenech Adami): Bħala korrispondenza għandna ittra datata 28 ta’ Mejju, 2018 mibgħuta lili mill-Membri tan-naħa tal-Gvern fuq dan il-Kumitat fejn qegħdin jitolbu sabiex il-Kumitat jisma’ x-xhieda u l-provi dwar ir-Rapport tal-Awditur dwar l-Isptar Mater Dei li ġie ppubblikat ftit tal-ġranet ilu. Naħseb ilkoll naqblu li s-sistema li qbadna f’dan il-Kumitat hija li jkun hemm alternanza fuq l-items magħżula għad-diskussjoni bejn in-naħa tal-Gvern u n-naħa tal-Oppożizzjoni. Bħalissa qegħdin niddiskutu item magħżul min-naħa tal-Oppożizzjoni. Meta jingħalaq il-proċess li qegħdin nisimgħu  bħalissa se mmorru għal item magħżul min-naħa tal-Gvern, li kif kien indikat, huwa r-Rapport tal-Awditur dwar Fekruna Bay.  Issa li għandna din it-talba, naħseb li hija l-prerogattiva tal-Membri tan-naħa tal-Gvern biex jaraw jekk iridux li niddiskutu dan ir-rapport jew inkella rapport ieħor.

ONOR. ROBERT ABELA:  L-ewwel  nagħlqu dan il-każ, imbagħad niddeċiedu.

IĊ-CHAIRPERSON:  Kollox sew, però l-intendere hija li nalternaw, jiġifieri mhux għax ikunu daħlu sitt requests minn naħa waħda u għaxra minn naħa oħra, allura.... (Interruzzjonijiet) Dwar dak tiddeċiedi l-Oppożizzjoni, u l-Gvern jiddeċiedi dwar l-items tiegħu. 

Ngħaddu issa għat-tieni item li għandna fuq l-aġenda.






DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (KONT.)

IĊ-CHAIRPERSON:  Fuq talba tal-Membri tan-naħa tal-Gvern illum ġiet imsejħa biex tixhed quddiem dan il-Kumitat l-Onor. Marthese Portelli, li tinsab preżenti u nitlobha tersaq madwar il-Mejda.

ONOR. ROBERT ABELA: Sur President, qabel l-Onor. Marthese Portelli aħna għandna xhud ieħor li inċidentalment huwa inti stess. Kif konna premettejna fl-ewwel seduta, int, Sur President, kont se tkun xhud tagħna u naturalment irridu nżommu ma’ dik il-kelma li tajna dakinhar. Jiġifieri inti l-ewwel xhud li għandha n-naħa tal-Gvern illum. 

IĊ-CHAIRPERSON: Onor. Abela, ma fhimtekx.

ONOR. ROBERT ABELA: Inti, l-Onor. Beppe Fenech Adami, l-ewwel xhud li għandha n-naħa tal-Gvern illum.

IĊ-CHAIRPERSON: Jiġifieri tridni nixhed illum?

ONOR. ROBERT ABELA: Iva, kif konna ftehemna fl-ewwel udjenza. Aħna dakinhar konna tlabna, jew issuġġerixxejna, li dan il-każ ma jiġix ippresedut minnek minħabba li inti kont se tiġi msejjaħ biex tixhed fih. Inti kont irrifjutajt li tagħmel dak li talbet din in-naħa u allura aħna llum qegħdin nitolbu, kif tlabna dakinhar, li inti tixhed. 

IĊ-CHAIRPERSON: Fl-aħħar seduta konna tlabna lin-naħa tal-Gvern sabiex tindika min hu x-xhud li jmiss...

ONOR. ROBERT ABELA: Imma inti taf biżżejjed li xhud li huwa preżenti, m’hemmx għalfejn issejjaħlu, għax qiegħed hawnhekk. Din hija l-istess regola li tgħodd għall-Qorti.
IĊ-CHAIRPERSON: Onor. Abela, hawnhekk m’aħniex qegħdin il-Qorti. Fl-aħħar seduta ta’ dan il-Kumitat tlabnikom tindikaw min hu x-xhud, naturalment bil-premessa ovvja li jekk intom tindikaw lili bħala xhud, ikun hemm il-proċedura...

ONOR. ALEX MUSCAT: Imma hemm xi problema li inti tixhed?

IĊ-CHAIRPERSON: Dażgur, għax irid jinħatar Chairman biex joqgħod minfloki.

ONOR. ROBERT ABELA: Qed tara! Ġejt fil-kliem li konna għednielek aħna fl-ewwel seduta. Jiġifieri nofs Kumitat se jkun ippresedut minn Chairman u t-tieni nofs se jkun ippresedut minn Chairman ieħor!

IĊ-CHAIRPERSON: Assolutament le. Jien qed ngħid li meta nixhed jien ma nkunx Chairman, u allura intom tridu tinfurmawni meta triduni nixhed ħalli jkun hemm żmien sakemm jaħdem il-mekkaniżmu biex jinħatar Membru minfloki bħala Chairman...

ONOR. ALEX MUSCAT: Bi qbil nistgħu naħtru Chairperson li tagħżlu intom. L-Oppożizzjoni dejjem tgħid li bi qbil f’dan il-Parlament kollox jista’ jsir.  Mhux hekk?

ONOR. ROBERT ABELA: Jien qed nifhem li sakemm tixhed int se jkun hawn Chairman ieħor, imbagħad terġa’ tieħu l-kontroll tal-Kumitat f’idejk? Hekk se tagħmel?

IĊ-CHAIRPERSON: Iva. 

ONOR. ROBERT ABELA: Unbelievable! Hekk  beħsiebek tagħmel?

IĊ-CHAIRPERSON: Iva, Onor. Abela.

ONOR. ROBERT ABELA: Din bla preċedent! Jiġifieri jkollok Chairman ta’ kumitat  li għandu interess fil-każ u jixhed, imbagħad jerġa’ jassumi l-presidenza tal-Kumitat...

IĊ-CHAIRPERSON: Onor. Abela, id-diċenza kienet tgħidlek li jekk ridt lili biex nidher bħala xhud kont tiġi...

ONOR. ROBERT ABELA: Fl-ewwel udjenza għednielek li se tkun xhud tagħna inti. Ara l-Minuti.
ONOR. ALEX MUSCAT: Għednilek from day one.

ONOR. ROBERT ABELA: U ppersistejt u ma ridtx twarrab mill-presidenza ta’ dan il-Kumitat. Issa l-konsegwenzi huma li huma. Ġara l-ovvju! Unheard of li jkollok Chairman ta’ kumitat jixhed u jerġa’ jassumi l-presidenza tal-Kumitat!

IĊ-CHAIRPERSON: Illum għandna quddiemna msejħa bħala xhud  lill-Onor. Marthese Portelli. Ix-xhud qiegħda hawnhekk. Tridu tagħmlulha mistoqsijiet?

ONOR. ROBERT ABELA: Jiġifieri qiegħed tirrifjuta li tixhed?

IĊ-CHAIRPERSON: Iva, illum nirrifjuta...

ONOR. ROBERT ABELA: Nixtieq li din tiġi Minuted.

ONOR. ALEX MUSCAT: Imma x’inhi r-raġuni għal dan? 

IĊ-CHAIRPERSON: Qed nispjegalek. 

ONOR. ALEX MUSCAT: Qed tirrifjuta li tixhed.

ONOR. ROBERT ABELA: Ix-xhieda ta’ din in-naħa tagħżilhom din in-naħa kif in-naħa l-oħra għażlet tagħha.

IĊ-CHAIRPERSON: U jiena nixhed meta inti tinnotifikani biex nixhed ħalli... (Interruzzjonijiet)

ONOR. ROBERT ABELA: Int qiegħed hawn preżenti. Mela min hu preżenti tinnotifikah?

IĊ-CHAIRPERSON: Jien qed nipprova nkun leali u nappellalkom biex ma tkunux żleali.

ONOR. ALEX MUSCAT: M’aħniex qegħdin inkunu żleali.

IĊ-CHAIRPERSON: Il-prassi f’dan il-Kumitat għal dawn l-aħħar 23 laqgħa kienet li meta jkollna bżonn xhud, nidentifikawh minn qabel. Fil-fatt fl-aħħar seduta ntrabattu li tinfurmaw lis-Segretarja ta’ dan il-Kumitat bix-xhud li tridu għas-seduta tal-lum.

ONOR. ROBERT ABELA: Taf kemm-il darba l-Awditur Ġenerali ma kienx imħarrek u tlabnih biex jixhed għax ikun preżenti?  Kemm-il darba sar dan.

IĊ-CHAIRPERSON: Saret talba biex titla’ tixhed l-Onor. Marthese Portelli. Issa jekk jidhrilkom li ma triduhiex tixhed, illum nieqfu hawnhekk, u jekk tridu li jiena nixhed fis-seduta li jmiss, infurmawni...

ONOR. ROBERT ABELA: Aħna rridu li tixhed illum.

IĊ-CHAIRPERSON: Illum ma tistax issir għax...

ONOR. ALEX MUSCAT: Minn fejn joħroġ dan? Bir-rispett kollu, ma joħroġ minn imkien.

IĊ-CHAIRPERSON: Dan il-Kumitat għandu bżonn Chairman, u peress li jiena ċ-Chairman ta’ dan il-Kumitat, biex nixhed, l-ewwel trid issir mozzjoni biex jinħatar Chairman għal dik is-seduta partikolari.

ONOR ROBERT ABELA: Qed tara d-deċiżjoni żbaljata tiegħek fl-ewwel seduta fiex ġabitu lill-Kumitat?

ONOR. ALEX MUSCAT: Tista’ tagħżlu issa, Sur President. Aħna m’għandniex oppożizzjoni.  (Interruzzjonijiet)

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Nistgħu nissospendu l-Kumitat sakemm issib sostitut għalik, Sur President?

ONOR. ROBERT ABELA: Jekk ma tridx li ssir is-seduta, ma ssirx.

ONOR. JULIA FARRUGIA PORTELLI: Sur President, nissospendu l-Kumitat għal ftit minuti sakemm issib replacement tiegħek.

IĊ-CHAIRPERSON: Assolutament le.  Ma tarax! Dik trid issir mozzjoni fil-Plenarja. 

ONOR. ALEX MUSCAT: Bi qbil jista’ jsir issa.

ONOR. ROBERT ABELA: Ma jridx jixhed! Huwa evidenti li ma jridx jixhed!
ONOR. ALEX MUSCAT: Ovvjament aħna m’għandna l-ebda problema li jibqa’ Chairperson min-naħa tal-Oppożizzjoni.  Aħna nissuġġerixxu wieħed minn dawk preżenti issa...

IĊ-CHAIRPERSON: Biex isir dak li qed tgħid int trid issir mozzjoni, u l-mozzjoni ma saritx.

ONOR. ALEX MUSCAT: Kif dejjem tgħid l-Oppożizzjoni, nistgħu naħdmu hekk bi qbil bejn iż-żewġ naħat.

IĊ-CHAIRPERSON: Qed tħallat il-ħass mal-qarabagħli. Biex jinħatar Chairman f’dan il-Kumitat trid issir mozzjoni.

ONOR. JULIA FARRUGIA PORTELLI: Fil-PAC qegħdin mhux fil-pitkalija!  

ONOR. ALEX MUSCAT: Sur President, mhux il-każ. Naħseb li qed tiżgwida lil dan il-Kumitat. 

ONOR. ROBERT ABELA: Ma jridx jixhed.

IĊ-CHAIRPERSON: Mela nitolbu ruling fuq dan. Illum għandkom xi ħaġa oħra? 

ONOR. ROBERT ABELA: Għandna lilek biex tixhed u inti qed tgħidilna li  ma tridx tixhed.

IĊ-CHAIRPERSON: Jien qed ngħidlek li biex nixhed quddiem dan il-Kumitat irid jinħatar Chairman minfloki, u biex jinħatar Chairman minfloki  hemm il-proċeduri...

ONOR. ROBERT ABELA: Imbagħad terġa’ tieħu over il-Kumitat...

IĊ-CHAIRPERSON: Iva.

ONOR. ROBERT ABELA: Hekk qed tgħid? 

IĊ-CHAIRPERSON:  Iva.

ONOR. ROBERT ABELA: Nixtieq li din tiġi Minuted. Inkredibbli! 

IĊ-CHAIRPERSON: Tibqa’ tistgħaġeb xejn għax bl-istgħaġib tiegħek se nagħmluk dak li... X’jgħidulu dak li jistgħaġeb ħafna? L-għaġeb ta’ xi ħaġa.

ONOR. ROBERT ABELA:  Għandkom għoġġieba tant intom!

ONOR. JULIA FARRUGIA PORTELLI: Ukoll! Insulenti! Qed takkuża kollega bi kliem dispreġjattiv. Ara x’livell baxx waqajt fih bħala Chairman.

IĊ-CHAIRPERSON: Qed nimmeravilja ruħi bl-istgħaġib tiegħu. 

ONOR. ROBERT ABELA: Imbagħad jiġġudikaw in-nies min hu għaġeb u min mhuwiex.

IĊ-CHAIRPERSON: Se titolbuha tixhed lill-Onor. Marthese Portelli?

ONOR. ROBERT ABELA: Aħna ma nġiegħlu lil ħadd jixhed. Qegħdin nitolbu li tixhed inti, Sur President. Kif tlesti inti, ngħaddu għall-Onor. Marthese Portelli.

IĊ-CHAIRPERSON: Jien diġà spjegajt il-pożizzjoni x’inhi.

ONOR. ROBERT ABELA: Li għandek kwestjoni ta’ kunflitt.

IĊ-CHAIRPERSON: In-naħa tal-Gvern qed tiddeċiedi li ma tagħmilx mistoqsijiet illum lill-Onor. Marthese Portelli.

ONOR. JULIA FARRUGIA PORTELLI: Qed tigdeb.

ONOR. ROBERT ABELA: Ara fiex ġibtu kumitat, iddawwar il-verbal kif tixtieq inti!

ONOR. JULIA FARRUGIA PORTELLI: Qed issegwik Malta u qed tigdeb quddiem il-pajjiż.

ONOR. ROBERT ABELA: Biex tiġġustifika li ma tridx tixhed illum.

IĊ-CHAIRPERSON: Ħalli nivverbalizza bl-eżatt. Wara l-aħħar laqgħa tal-Kumitat, in-naħa tal-Gvern kienet intalbet biex tindika min se jkun ix-xhud għas-seduta ffissata għal-lum, u fil-fatt fis-26 ta’ Mejju, jiġifieri nhar is-Sibt li għadda, intbagħtet email mill-Onor. Robert Abela lis-Segretarja tal-Kumitat, is-Sinjura Anna Brincat, bis-suġġett “PAC next witness” fejn intqal hekk:

“Għażiża Anna, l-Onor. Marthese Portelli, jekk jogħġbok.
Tislijiet,
Robert Abela.”.

Jiġifieri sa nhar is-Sibt li għadda, l-email mibgħuta min-naħa tal-Gvern talbet li x-xhud għal-lum tkun l-Onor. Marthese Portelli. Sussegwentement is-Segretarja ta’ dan il-Kumitat talbet li titla’ tixhed l-Onor. Marthese Portelli, l-Onor. Marthese Portelli qiegħda hawnhekk biex tixhed, kif talbet in-naħa tal-Gvern, u issa għandkom l-għażla biex tagħmlu l-mistoqsijiet jew le lill-Onor. Marthese Portelli.

L-Onor. Robert Abela. 

ONOR. ROBERT ABELA: Hija prassi ta’ dan il-Kumitat – għax il-fatti ma ġewx premessi min-naħa tal-President – u ġrat diversi drabi tul seduti f’din il-leġiżlatura ta’ dan il-Kumitat, fil-fatt saret diversi drabi mal-Awditur Ġenerali u ma’ persuni li jkunu qegħdin jakkumpanjawh, li minkejja li ma jkunux imħarrkin mis-Segretarja tal-Kumitat,  ikunu preżenti u jintalbu jixhdu. Illum ma sar assolutament xejn differenti minn kif sar f’numru ta’ seduti qabel, bid-differenza li għandna l-President tal-Kumitat li qed jintalab jixhed u qed jiddeċiedi li ma jridx jixhed. Dik hija l-pożizzjoni li għandna llum. Jiġifieri aħna minn din in-naħa ninsistu li ġaladarba llum kienet riservata għax-xhieda tan-naħa tal-Gvern – u l-ewwel xhud min-naħa tal-Gvern huwa l-Onor. Beppe Fenech Adami – ix-xhieda tinstema’, inkella se jkollna nitolbu ruling. 

IĊ-CHAIRPERSON: Naturalment, li l-Onor. Abela ma jdaħħalx f’din il-premessa kollha hu li jien iċ-Chairman ta’ dan il-Kumitat u fil-mument li rrid nixhed jien, irid jinħatar Chairman minfloki.

ONOR. ALEX MUSCAT: Int għażilt li tibqa’ Chairman.

IĊ-CHAIRPERSON: Iva, u se nerġa’ inserraħlek moħħok; se nibqa’ Chairman ta’ dan il-Kumitat.

ONOR. ALEX MUSCAT: Anke meta tkun qed tixhed?

IĊ-CHAIRPERSON: Qed ngħidlek li ġaladarba triduni nixhed, għal dik is-seduta jew għas-seduti fejn inkun qed nixhed fihom jiena, trid issir mozzjoni biex jinħatar Chairman minfloki. Kieku għamiltu din it-talba lbieraħlula...

ONOR. ALEX MUSCAT:  Għażiż Chairman, aħna nemmnu li bi qbil, jekk hemm buona volontà miż-żewġ naħat, nistgħu nipproċedu. Jiġifieri naħseb li bi qbil għandna mmexxu, dejjem jekk int ma ssibx oġġezzjoni.

IĊ-CHAIRPERSON: Inti totalment skorrett. Bi qbil ma tistax taħtar chairman ta’ kumitat.

ONOR. ALEX MUSCAT: Le, m’aħniex qegħdin inneħħu ċ-Chairman.

IĊ-CHAIRPERSON: Dan il-Kumitat irid jitmexxa minn xi ħadd.

ONOR. ALEX MUSCAT: F’din is-seduta partikolari hawn Membri oħrajn tal-Oppożizzjoni preżenti li jistgħu jippresjedu dan il-Kumitat mingħajr inkwiet ta’ xejn, dejjem bi qbil, u f’dan is-sens aħna se nkunu qegħdin nitolbu ruling issa stess lill-Ispeaker.

IĊ-CHAIRPERSON: Se nitolbu jiena wkoll ir-ruling.

ONOR. ALEX MUSCAT: Imma issa tlabtu jien.

ONOR. JULIA FARRUGIA PORTELLI: Aħna tlabnih qablek u nisimgħu r-ruling tagħna.

ONOR. ALEX MUSCAT: Tlabnih u nistgħu mmexxu.

IĊ-CHAIRPERSON: Allura nistgħu naġġornaw? 

ONOR. JULIA FARRUGIA PORTELLI: Le, nistennew ir-ruling. 

IĊ-CHAIRPERSON: Mela ninkarigaw lis-Sinjura Brincat biex tmur tgħid lill-Ispeaker.

L-ISKRIVANA TAL-KUMITAT: Se mmur nara jekk hux qiegħed hawnhekk l-Ispeaker u ngħidlu li ntalab ruling.

IĊ-CHAIRPERSON: Naturalment trid tifhem li m’hawnx qbil. 

ONOR. ROBERT ABELA: Kieku hawn qbil ma kellniex bżonn nitolbu għal ruling.

Fil-5:01 p.m. il-Kumitat ġie sospiż u rriżuma fil-5:10 p.m.

ONOR. ALEX MUSCAT: Sur President, nibdew bit-tieni xhud ladarba jidher li hemm ir-rifjut tal-ewwel xhud li jixhed. (Interruzzjonijiet) Imma in the meantime sakemm l-Ispeaker... 

IĊ-CHAIRPERSON: It-tieni xhud li se tixhed l-ewwel! 

ONOR. ALEX MUSCAT: Fuq deċiżjoni taċ-Chairman.

IĊ-CHAIRPERSON: Hekk hu. Insejjaħ lill-Onor. Marthese Portelli sabiex tieħu l-ġurament.

ONOR.  MARTHESE PORTELLI: Jien, Marthese Portelli, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni. 

IĊ-CHAIRPERSON: Onor. Portelli, inti ġejt imsejħa biex tixhed quddiem dan il-Kumitat mir-rappreżentanti tal-Gvern fuq dan il-Kumitat u naturalment qiegħda tixhed bil-ġurament. Infakkar li din il-laqgħa tal-Kumitat qiegħda tiġi streamed live u anke mxandra fuq l-istazzjon tat-televiżjoni tal-Parlament, stante li m’hemmx il-Plenarja għaddejja. 
L-Onor. Abela.

ONOR. ROBERT ABELA: Biex ma jinħeliex ħin tal-Parlament, sakemm jingħata ruling mill-Ispeaker, se nibdew bit-tieni xhud u xorta waħda mbagħad fil-mument li jagħti r-ruling l-Ispeaker ngħaddu biex jixhed l-Onor. Beppe Fenech Adami. 

Onor. Portelli, x’konnessjoni għandek, jew kellek ma’ Wasterserv?

ONOR. MARTHESE PORTELLI: Illum m’għandi l-ebda konnessjoni ma’ Wasteserv. Bejn l-2008 u l-2013 jiena kont maħtura non-executive director fuq il-Bord ta’ Wasteserv.

ONOR. ROBERT ABELA:  Jiġifieri  kont direttur mhux eżekuttiv għal perjodu ta’ ħames snin. Hux hekk?

ONOR. MARTHESE PORTELLI: Mhux eżattament ħames snin, imma bejn wieħed u ieħor xi ħaġa hekk; id-dati eżatt minn meta sa meta ma niftakarhomx.

ONOR. ALEX MUSCAT: Kien hemm xi sejħa meta kont intgħażilt?

ONOR. MARTHESE PORTELLI: Dakinhar in-non-executive directors fuq il-bordijiet kienu jiġu maħturin min-naħa tal-Gvern, prattikament kif isir illum, bid-differenza li llum anke wħud mill-executive directors jintagħżlu mingħajr sejħa. 

ONOR. ROBERT ABELA: Jiġifieri kont maħtura mingħajr sejħa.  Hux hekk?

ONOR. MARTHESE PORTELLI: Bħalma qegħdin jinħatru d-diretturi kollha tal-lum, inkluż dawk li huma eżekuttivi.

ONOR. ROBERT ABELA: Mela nżammet l-istess prassi ta’ dak iż-żmien.

ONOR. MARTHESE PORTELLI: Le, mhux eżatt.

ONOR. ROBERT ABELA: Għandek żball.  Se nuruk xi emails li fihom jidher li hemm indikata inti. L-ewwel domanda hi: Tikkonferma li dawk l-emails kienu mibgħutin lilek u li huma emails awtentiċi?

ONOR. ALEX MUSCAT: Onor. Abela, tridx qabel naslu għall-emails nagħmlulha xi domandi fuq l-operat? 

ONOR. ROBERT ABELA: Kollox sew.

ONOR. ALEX MUSCAT: Onor. Portelli, bħala non-executive director fuq il-Bord ta’ Wasteserv x’kien ir-rwol tiegħek fl-operat?

ONOR. MARTHESE PORTELLI: Bħalma jaf kulħadd, meta tkun non-executive director ma jkollokx say fl-operat tad-day-to-day running. L-operat kien kollu kemm hu f’idejn iċ-Chief Executive Officer (CEO) tal-ġurnata. 

ONOR. JULIA FARRUGIA PORTELLI: Li kien?

ONOR. MARTHESE PORTELLI: Jekk niftakar tajjeb, kemm domt jien, kien hemm l-Inġinier Vince Magri u l-Inġinier Saviour Abela. 

ONOR. ALEX MUSCAT: U x’kien ikun ir-rwol tiegħek fuq il-Bord?

ONOR. MARTHESE PORTELLI: Ir-rwol tiegħi fuq il-Bord kien wieħed non-executive bid-differenza li dak iż-żmien bażikament kellna bord li kien verament gender balanced, jiġifieri prattikament konna kważi nofs bin-nofs u ċ-Chairman ta’ dak iż-żmien kien ħa d-deċiżjoni li l-kontribut primarju ta’ kull membru jkun f’dak is-settur li l-aktar ikollhom esperjenza fih. Jiġifieri min kien ġej mill-qasam tal-finanzi kien more or less jiffoka iktar fuq l-aspett finanzjarju, min kien ġej mill-qasam tal-privat kien iktar jiffoka fuq il-qasam tal-human resources, min kien ġej min-naħa tax-xjenza seta’ jiffoka iżjed fuq it-teknoloġija li kienet tirrikjedi Wasteserv, u fil-każ tiegħi, peress li jien avukat, l-ikbar input li kien ikun hemm min-naħa tiegħi kien mil-lenti legali. 

ONOR. ALEX MUSCAT: Kemm kontu tiltaqgħu ta’ spiss?

ONOR. MARTHESE PORTELLI: Il-Bord li kont nattendi fuqu jien għamel ħafna affarijiet differenti mill-Bord ta’ qablu u anke mill-Bord li hemm illum għax filwaqt li qabel, u anke llum, il-prassi kienet li jiltaqa’ darba fix-xahar, il-Bord li kont fuqu jien kien jiltaqa’ darbtejn fix-xahar u dan minħabba n-natura tal-fatt li dak iż-żmien kien hemm diversi proġetti għaddejjin, allura kien importanti li nkunu nistgħu niltaqgħu ħalli l-proċessi jibqgħu għaddejjin b’mod fast, mhux kollox jieqaf jew jistaġna.

ONOR. ALEX MUSCAT: Nifhem li inti kont tattendi għal dawn il-laqgħat li kien ikollok darbtejn fix-xahar. Kien ikollok mill-inqas 24 laqgħa fis-sena.

ONOR. MARTHESE PORTELLI: Kull meta stajt nattendi dejjem attendejt. Kien hemm drabi fejn minħabba raġunijiet personali ma kontx inkun nista’ nattendi, però ovvjament dejjem kont ninforma liċ-Chairperson, xorta kont inkun naf eżattament x’inhu għaddej u sussegwentement anke kont dejjem nagħti l-input  u l-feedback tiegħi. 

IĊ-CHAIRPERSON: Tista’, jekk jogħġbok, tgħidilna x’remunerazzjoni kellek bħala direttur fuq il-Bord ta’ Wasteserv?

ONOR. MARTHESE PORTELLI: Bejn wieħed u ieħor kien ikollna €3,500 fis-sena bħala remunerazzjoni ta’ non-executive directors. 

ONOR. JULIA FARRUGIA PORTELLI: Irrispettivament mill-attendenza, jew pro rata skont kemm-il darba tattendi? 

ONOR. MARTHESE PORTELLI: Kull direttur li jkun hemm fuq il-Bord jingħata allowance – xi ħaġa li għadha hekk sal-lum – mhux għall-attendenza tagħhom, imma għar-responsabilità li jkunu qegħdin jassumu fil-kapaċità tagħhom bħala diretturi. 

ONOR. ALEX MUSCAT: Inti għedtilna li għamilt sforz biex tattendi kemm jista’ jkun minn dawk il-laqgħat. 

ONOR. MARTHESE PORTELLI:  Iva, kull meta stajt nattendi dejjem attendejt u meta kien hemm ċirkostanzi fejn jien ma stajtx nattendi, wara kont niltaqa’ maċ-Chairman jew mal-membru li kien ikun ta l-aktar feedback matul dik il-laqgħa partikolari sabiex jagħtuni brief ħalli jien ukoll inkun nista’ nagħmel il-follow ups tiegħi wara dik il-laqgħa. 

ONOR. ALEX MUSCAT: Jiġifieri anke meta għal xi raġuni jew oħra ma stajtx tattendi xorta kont tkun taf x’inhu għaddej. 

ONOR. MARTHESE PORTELLI: Iva, bħalma huwa dmir ta’ kull direttur. 

ONOR. ALEX MUSCAT: Kont waħda mid-diretturi li taf x’inhu għaddej fil-kumpanija. 

ONOR. MARTHESE PORTELLI: Bħala non-executive director fuq il-Bord kont nassumi r-responsabilitajiet tiegħi skont kif tgħid il-liġi. 

ONOR. ALEX MUSCAT: Kont tkun taf x’inhu għaddej mill-entità. 

ONOR. MARTHESE PORTELLI: Ħa nerġa’ nirrepeti.  Fi żmieni n-non-executive directors ma kellhomx id-day-to-day running tal-operat ta’ Wasteserv, però fejn kien ikun hemm deċiżjonijiet li jridu jittieħdu fuq livell ta’ bord, iva, kont inkun naf eżattament x’inhu għaddej. 

ONOR. JULIA FARRUGIA PORTELLI: Onor. Portelli, aktar qabel għedtilna li xorta kont tkun taf x’inhu għaddej anke meta għal raġunijiet personali ma kontx tista’ tattendi. Kont konxja all the way through anke b’tip ta’ korrispondenza u pressjoni li kienet qed issir biex jiġu mpjegati nies f’Wasteserv? 

ONOR. MARTHESE PORTELLI: Ħalli nerġa’ nispjega għax jidher li dak li għandi kemm spjegajt darbtejn fuq xulxin ma nftiehemx tajjeb. In-non-executive bord kellu r-responsabilitajiet u jien kont inkun naf b’dak kollu li kien jiġi diskuss fil-bord tad-diretturi. Id-day-to-day running tal-operat ta’ Wasteserv kien responsabilità tas-CEO u jien ma kontx nidħol fih għax ovvjament ir-rwol tiegħi kien wieħed ta’ direttur. 

ONOR. JULIA FARRUGIA PORTELLI: Imma ismek jidher f’numru ta’ emails li fihom saret pressjoni biex jiġu mpjegati numru ta’ nies. 

ONOR. MARTHESE PORTELLI: Dak x’qed tgħid inti. Jekk nista’ nara l-emails inkun nista’ nwieġeb.

ONOR. JULIA FARRUGIA PORTELLI: Email minnhom datata 12 ta’ Novembru 2009... (Interruzzjonijiet). 

ONOR. MARTHESE PORTELLI: Wieħed wieħed jekk jogħġobkom! 

ONOR. JULIA FARRUGIA PORTELLI: Inti għedtilna li fost is-CEOs li kellha Wasteserv kien hemm Vince Magri u Saviour Abela. Naqblu? 

ONOR. MARTHESE PORTELLI: Iva. 

ONOR. JULIA FARRUGIA PORTELLI: L-email address marthese.portelli@datatrack.it huwa tiegħek? 

ONOR. MARTHESE PORTELLI: Kien tiegħi. 

ONOR. JULIA FARRUGIA PORTELLI: F’email datata 12 ta’ Novembru 2009 fil-11:59 a.m. li inti bgħatt lis-Sur Vincent Magri, dak li inti aktar qabel irriferejt għalih bħala li kien is-CEO ta’ Wasteserv, u li bgħattha b’“importance high” fejn allura ndikajt li dik hija email ta’ ċerta importanza, għedt hekk: 

“Vince, qed ikolli persistenza qawwija mill-Uffiċċju tal-Prim Ministru dwar Kelsey Ferriggi, Dominic Busuttil u Cedric Muscat. Naf u niftakar li kont għedtli li fil-mument il-Wasteserv mhijiex iddaħħal nies, però qed niġi mistoqsija taħt liema kriterju qed nimpjegaw il-barranin mhux il-Maltin meta hawn Maltin li huma lesti li jagħmlu dan ix-xogħol.” 

U hawn sensila ta’ emails oħra li kienu mibgħuta minnek ukoll. 

ONOR. MARTHESE PORTELLI: Jekk jogħġbok nista’ narahom? Ħa nkun nista’ nwieġbek u ngħidlek eżatt. Ovvjament għadda ammont kbir ta’ żmien, però jekk noqgħod fuq dak li għadek kif għedt inti, dik l-email tikkonferma kemm min-naħa tiegħi jien ma kontx nidħol fl-operat. Dik l-email qed turi bl-aktar mod ċar li jien ma kelli l-ebda say f’min ikun qed jintgħażel, anzi dak… 

ONOR. ALEX MUSCAT: Tikkonferma li tiegħek? 

ONOR. MARTHESE PORTELLI: Irrid naraha l-ewwel biex nikkonferma. 

ONOR. JULIA FARRUGIA PORTELLI: Fiha qed tirriferi li kellek pressjoni mill-Uffiċċju tal-Prim Ministru. 

ONOR. MARTHESE PORTELLI: Ħa nkompli nwieġeb għax interrompieni l-Onor... 

ONOR. ALEX MUSCAT: Tikkonferma li tiegħek? 

ONOR. MARTHESE PORELLI: Irrid naraha għax għadha ma waslitx għandi. 

ONOR. ALEX MUSCAT: Mela ħalli nuruhielek qabel ma tikkummenta fuqha għax inkella forsi jkun inġust għalik. 

ONOR. ROBERT ABELA: Nista’ nurihielha jien għax qiegħda f’idejja. 

ONOR. MARTHESE PORTELLI: Jidher li l-email address huwa wieħed li kont nuża jien. Ma niftakarx jekk ħarġitx u jekk irċevejthiex, però nista’ nispjega dak li qed jintqal hawnhekk. 

ONOR. ALEX MUSCAT: Qabel tasal hemmhekk, biex nifhmu sew, kien hemm nies oħrajn li kellhom aċċess għal dak l-email address u li setgħu jużawh? 

ONOR. MARTHESE PORTELLI: Jien ma nistax ngħidlek iva jew le għax nafu kemm isir hacking ta’ emails, jiġifieri jista’ jkun li l-email tiegħi ġie hacked. Jista’ jkun ukoll li xi ħadd bagħat email għan-nom tiegħi. Dawn huma affarijiet li ġraw, jien m’iniex technical expert u ma nistax nikkonfermahom. 

ONOR. JULIA FARRUGIA PORTELLI: Jiġifieri qed tgħid li potenzjalment ġie hacked l-email tal-ex Prim Ministru Lawrence Gonzi? Għax f’email oħra… 
ONOR. MARTHESE PORTELLI: Inkun prużuntuża jekk ngħid… 

ONOR. JULIA FARRUGIA PORTELLI: F’email oħra … 

ONOR. MARTHESE PORTELLI: M’intomx tippermettuli nwieġeb fuq il-mistoqsijiet li għamiltuli intom stess! 

ONOR. ALEX MUSCAT: Biex inkunu nafu min bagħat dawk l-emails. 

ONOR. JULIA FARRUGIA PORTELLI: Għax int qed tgħid li seta’ ġie hacked u jien qed nagħmillek mistoqsija supplimentari. 

ONOR. ROBERT ABELA: La qed tgħid li ġie hacked, għandi nifhem li hemm xi ħaġa li qed iddejqek fihom. 

ONOR. MARTHESE PORTELLI: Le, lanqas xejn, Onorevoli. 

ONOR. JULIA FARRUGIA PORTELLI: Din hija serja li qed tgħid inti, Onor. Portelli. 

ONOR. MARTHESE PORTELLI: Jekk jogħġobkom, ħalluni nispjega ftit. Il-mistoqsija tagħkom kienet dwar dik l-email li hawnhekk tidher li ħarġet mill-email address tiegħi fejn hawn miktub bl-aktar mod ċar li jikkonferma li jien ma kontx nindaħal fl-operat ta’ Wasteserv, u fejn jien qed nindirizza lis-CEO ta’ dak iż-żmien u għedtlu “niftakar li kont għedtli li fil-mument Wasteserv mhijiex iddaħħal nies” u għedtlu wkoll “però qed niġi mistoqsija taħt liema kriterju qed nimpjegaw lill-barranin u mhux lill-Maltin meta hawn Maltin li huma lesti li jagħmlu dan ix-xogħol”. 

Illum kulħadd jaf li meta xi ħadd imur għal interview, kemm fil-pubbliku kif ukoll fil-privat, u ma jintgħażilx, għandu kull dritt ikun jaf għalfejn ma ntgħażilx. Jekk wieħed jifhem sew x’qed nistaqsi hawnhekk jien, jara li qed ngħid li hemm numru ta’ ħaddiema li jidhru li attendew għal interview u ma ntgħażlux, u għandhom kull dritt legali li jkunu jafu għalfejn ma ntgħażlux. Naħseb li dan huwa dritt sagrosant ta’ kwalunkwe mpjegat li naħseb la kellu jiġi miċħud qabel u lanqas għandu jiġi miċħud illum. 
ONOR. ALEX MUSCAT: Jiġifieri qed nifhem li qed tieħu responsabilità ta’ dik l-email.  Hux hekk, Onor. Portelli? 

ONOR. MARTHESE PORTELLI: Jien tajtek l-ispjega li kelli nagħtik. 

ONOR. JULIA FARRUGIA PORTELLI: Jien qed ninkwieta għax hemm punt serju ħafna li qed tirriferi għalih fejn qed tgħid li jista’ jagħti l-kas li l-account tiegħek seta’ ġie hacked. 

ONOR. MARTHESE PORTELLI: Naħseb għalik ma tagħmilx differenza; għandek il-mistoqsijiet tiegħek, staqsejtni fuqhom, u jien weġibtek. 

ONOR. JULIA FARRUGIA PORTELLI: Il-mistoqsijiet qed nagħmilhom impromptu. 

ONOR. MARTHESE PORTELLI: Ma tagħtunix ċans nispjega! Tibżax, staqsini ħalli nwieġbek. 

ONOR. JULIA FARRUGIA PORTELLI: Le kompli, qed nisimgħek, għandna kemm hemm bżonn ħin. 

ONOR. MARTHESE PORTELLI: Li naħseb tajjeb li wieħed jinnota wkoll huwa li f’dak il-perjodu, f’Wasteserv kienet iddaħlet proċedura ta’ kif wieħed għandu japplika – li parti minnha għadha tintuża sal-lum – li kienet l-istess bħalma jsir fil-privat, u ċioè li meta individwu jmur japplika, jagħti s-CV tiegħu lill-HR Department, u l-HR Department jipproċessaha hu. Dawk lanqas biss kienu jiġu quddiemna bħala bord, u aħna bħala bord konna nsistejna li għall-interviews għandu jkun hemm grid speċifiku, fejn kull min kien ipoġġi fuq il-bord biex jintervista lill-impjegati, mhux jagħmel “very good” u jagħżel lill-individwu li jiġi quddiemu skont jekk jogħġbux jew le, imma jkollu tabled grid fejn għal kull punt ikun hemm elenku ta’ fuq xiex iridu jiġu aġġudikati dawk li jmorru għall-interview, il-maximum points u r-raġunijiet. Ir-raġuni għalfejn kienet iddaħħlet din il-grid kienet preċiżament biex ikun hemm trasparenza assoluta fuq l-ingaġġ tan-nies li jkun hemm. 

ONOR. CLAYTON BARTOLO: Onor. Portelli, f’din email li għadek kemm qrajt, kien hemm sentenza akar ‘il fuq li ma jidhirlix li qrajtha fejn qed tgħid hekk: 

“Qed ikolli persistenza qawwija mill-OPM dwar tlieta min-nies b’mod partikolari”. 

ONOR. MARTHESE PORTELLI: Nista’ nerġa’ nispjega dak li diġà spjegajt qabel… 

ONOR. CLAYTON BARTOLO: Ippermettili, ġej għall-mistoqsija. 

ONOR. JULIA FARRUGIA PORTELLI: Onor. Portelli, il-mistoqsijiet nagħmluhom aħna l-Membri tal-Kumitat, u l-kollega għadu ma spiċċax il-mistoqsija. 

ONOR. MARTHESE PORTELLI: Skużani, ma ndunajtx li għadu ma spiċċax. 

ONOR. JULIA FARRUGIA PORTELLI: Anke jien kelli mistoqsija li għadni m’għamilthiex. 

ONOR. MARTHESE PORTELLI: Ma jimpurtax, nistenna. 

ONOR. CLAYTON BARTOLO: Il-punt tiegħi huwa dan:  Jekk inti ma kellekx say fl-operat ta’ Wasteserv għaliex taħseb, fl-opinjoni tiegħek, li kienet qed issirlek din il-pressjoni mill-OPM? L-OPM kienu jafu li hemm l-Onor. Marthese Portelli qiegħda fuq il-bord, però inti hawnhekk għedtilna li ma kellekx say. Nimmaġina li mill-OPM kienu jafu li m’għandekx say, però xorta kienu jagħmlu pressjoni. Għalfejn? 

ONOR. MARTHESE PORTELLI: Jekk tħares lejn it-trail of emails tara li jien waħda mill-aħħar nies li ġejt ikkuntattjata, però l-ġist ta’ dik l-email kien li dawn in-nies li applikaw, li lanqas niftakar isimhom, u ressqu għall-interview, ħassew li kellhom kwalifiċi identiċi, jew aħjar, minn ta’ dawk li ntgħażlu, li nzertaw kienu barranin, u xtaqu risposta dwar għalfejn intgħażlu dawk u huma ma ntgħażlux. Ftit tal-ġranet ilu kien hawn il-Ministru Josè Herrera quddiem dan il-Kumitat u għamel statement li onestament lili ssorprendieni għax qal: intom tafu li l-kostitwenti kollha jiġu għandna. Jiena ma ġewx kostitwenti għandi. 

ONOR. ALEX MUSCAT: Jiġifieri qed nifhem li lil dawn it-tlieta tiftakarhom. 

ONOR. MARTHESE PORTELLI: Le, kif għedt qabel, l-ismijiet ma niftakarhomx u lanqas naf min huma. 

ONOR. ALEX MUSCAT: Inti għadek kemm għedtilna li tiftakar li kienu bħal donnhom qed igergru għax intgħażlu barranin u mhux huma. Mhux hekk għadek kif għedtilna? 

ONOR. MARTHESE PORTELLI: Il-punt li għedt jien huwa li meta wħud minn dawk li applikaw… 

ONOR. ALEX MUSCAT: Jiġifieri mhux dawn it-tlieta. 

ONOR. MARTHESE PORTELLI: Jien ma noqgħodx inħares lejn l-ismijiet. Jien dejjem nimxi bil-policy li hija l-istess għal kulħadd, jiġifieri jkun jismu John, ikun jismu Peter, u jkun jismu Tony, għalija quddiem dawn l-affarijiet kulħadd huwa l-istess. 

ONOR. ROBERT ABELA: Fuq l-ewwel domanda li għamiltlek, inti spjegajt li bqajt sal-2013. 

ONOR. MARTHESE PORTELLI: Mingħalija, iva. 

ONOR. ROBERT ABELA: Jiġifieri sa qabel, jew wara l-elezzjoni? Ħalli nsibu benchmark. 

ONOR. MARTHESE PORTELLI: Le, safejn naf jien, għax issa għadda naqra żmien mhux ħażin, aħna konna nirriżenjaw kollha qabel l-elezzjoni, imma I stand to be corrected. Ma niftakarx eżattament. 

ONOR. ROBERT ABELA: Mela l-probabilità hija li inti rriżenjajt f’Marzu tal-2013. 

ONOR. MARTHESE PORTELLI: Ma nistax ngħidlek iva għax onestament ma niftakarx. 

ONOR. ROBERT ABELA: L-Onor. Fenech Adami, fis-seduta preċedenti u anke oħrajn qabel, għamel statement li fil-kampanja elettorali, fi żmien l-amministrazzjoni preċedenti, l-ingaġġ fl-entitajiet, inkluż f’Wasteserv, kien jieqaf. Mill-esperjenza li għandek inti f’Wasteserv, huwa minnu dak li qal, jew ma taqbilx miegħu? 

ONOR. MARTHESE PORELLI: Jien fl-ebda stadju ma kont involuta fl-ingaġġ, jiġifieri ma kontx inkun naf x’ingaġġi hemm għaddejjin u allura ma nistax inwieġbek. Ir-rwol primarju tiegħi kien ikun fuq aspetti legali. 

ONOR. JULIA FARRUGIA PORTELLI: Tista’ tgħidilna min kienu n-nies li għamlu pressjoni fuqek? Tiftakar? 

ONOR. MARTHESE PORTELLI: Le. 

ONOR. JULIA FARRUGIA PORTELLI: Nerġa’ nikkwotak: “qed ikolli persistenza qawwija mill-Uffiċċju tal-Prim Ministru”. Minn min? Mill-Prim Ministru, li kien ikkupjat f’email minnhom? 

ONOR. MARTHESE PORTELLI: Le, il-Prim Ministru ta’ dak iż-żmien, Lawrence Gonzi, qatt ma kellimni fuq ingaġġ ta’ nies. Jekk niftakar tajjeb, kien hemm persuna, mingħalija kien jisimha Monica, li meta ma kienet tieħu risposta mingħand ħadd ġieli kienet tgħidli jekk nistax nara għalfejn qegħdin jiintgħażlu barranin minflok Maltin. Mill-bqija ma kien ikun hemm xejn iżjed minn hekk. 

ONOR. JULIA FARRUGIA PORTELLI: Mhijiex kwestjoni ta’ Maltin u barranin. Pereżempju, email minnhom, datata October 28 2009 fil-11:57 a.m. – forsi s-Segretarja tista’ tindikahielek – mibgħuta fuq l-email address info@martheseportelli.eu... Nimmaġina li dan kien wieħed mill-email accounts tiegħek. 

ONOR. MARTHESE PORTELLI:  Iva.

ONOR. ALEX MUSCAT: Dan inti kont tużah, jew dan ukoll seta’ ntuża minn ħaddieħor? 
ONOR. MARTHESE PORTELLI: Ma kontx narahom jien biss dawk l-emails. 

ONOR. JULIA FARRUGIA PORTELLI: Jiġifieri seta’ kien hacked? 

ONOR. MARTHESE PORTELLI: Le, li qed ngħid hu li dawk l-emails ma kontx narahom jien biss, imma kienu jarawhom ukoll il-membri tat-team tiegħi. 

ONOR. CLAYTON BARTOLO: Fl-email li qed tagħmel riferenza għaliha l-Onor. Kollega, hawn ikkupjata ċerta Monica. 

ONOR. MARTHESE PORTELLI: Jiġifieri għandek konferma li kont qed ngħid il-verità! 

ONOR. CLAYTON BARTOLO: “mizzimonica@opm” u “gonzilawrence@opm”. 

ONOR. JULIA FARRUGIA PORTELLI: Onor. Portelli, ftit aktar qabel għedt li l-kwestjonijiet fejn tiftakar kienu biss u unikament jieqfu mal-fatt li xi ħadd kien inġurjat jekk minflok Malti iddaħħal jaħdem barrani. 

ONOR. MARTHESE PORTELLI: U qabel għedt ukoll li kien hemm minn dawk li kienu jersqu għall-interview u ma jintgħażlux li kienu jixtiequ jkunu jafu r-raġuni għalfejn ma ntgħażlux, dritt li għandu kulħadd, dritt li jiġri kemm fil-privat kif ukoll fil-pubbliku. 

ONOR. JULIA FARRUGIA PORTELLI: Inti għedtilna li tpoġġejt hemm minħabba l-expertise legali tiegħek. Allura kont tigwidahom biex jagħmlu xi challenge? 

ONOR. MARTHESE PORTELLI: Le, u r-raġuni hi li jien ma kontx l-avukat tal-applikanti li applikaw għall-jobs imma kont direttur fuq il-Bord ta’ Wasteserv. 

ONOR. ROBERT ABELA: Però meta staqsejtek aktar qabel jekk taqbilx li f’Wasteserv, fil-kampanji elettorali, jieqaf l-ingaġġ, inti weġibt li ma tafx twieġeb għax ma kontx involuta fl-ingaġġ. Mela jekk ma kontx involuta fl-ingaġġ ta’ impjegati, kif tispjega din l-email datata 14 ta’ Diċembru 2009, mibgħuta lilek minn Grace Buttigieg, secretariat officer tas-Segretarju Parlamentari Jason Azzopardi, u li fiha hemm ukoll ikkupjat l-Onor. Jason Azzopardi?  L-email tgħid: 
“Good afternoon Dr. Portelli 

This is a gentle reminder re Mario Ellul ID 502259 to work as a waste sorter with Wasteserv. He is very hard working and he is desperate to work to support his family. 

Thanks for your continuous support.

Regards

Grace.”. 

Kif tispjegaha din? 

ONOR. MARTHESE PORTELLI: Nista’ nara l-email, jekk jogħġbok? 

ONOR. ROBERT ABELA: Dażgur.  Din hija email ċara daqs il-kristall, mibgħuta lilek u fiha hemm ikkupjat is-Segretarju Parlamentari. 

ONOR. MARTHESE PORTELLI: Datata 14 December 2009? 

IĊ-CHAIRPERSON: Jiġifieri sentejn u nofs qabel l-elezzjoni ġenerali. 

ONOR. ROBERT ABELA: Ippermettili, Sur President.  Għalissa qed nistaqsiha rigward l-involviment  tagħha fl-ingaġġ. Se nasal għall-elezzjoni, tinkwetax!  U se nasal għal ġimagħtejn qabel l-elezzjoni ġenerali tal-2013 bl-involviment dirett tal-Prim Ministru, ħalli tkun taf kemm kien korrett li għedt inti l-aħħar darba! 

ONOR. MARTHESE PORTELLI: Hawnhekk hawn konferma oħra min-naħa tiegħi...  Għax l-email ma nqratx kollha, parti minnha tħalliet barra. 

ONOR. ROBERT ABELA: Le, mhux veru, kollha qrajthielek, ma qbiżtx kelma waħda. 

ONOR. MARTHESE PORTELLI: Ippermettili, Onor. Abela. Hawnhekk hawn konferma oħra kemm jien ma kontx ninvolvi ruħi fl-operat u d-day-to-day running ta’ Wasteserv, tant li… 

ONOR. ROBERT ABELA: X’ħallejt barra mill-email? 

ONOR. MARTHESE PORTELLI: Se ngħidlek. ...tant li kif jien irċevejt l-email lanqas biss tajt tweġiba, imma għaddejtha immedjatament lis-CEO Vince Magri fl-email tiegħi datata 16 December 2009. 

ONOR. ROBERT ABELA: Għalxiex qiegħda tirriferi meta tgħid “continuous support”? 

ONOR. MARTHESE PORTELLI: Hemmhekk m’hemm l-ebda riferenza għall-continuous suppost fuq Wasteserv. 

ONOR. ROBERT ABELA: Qed tkun evażiva ħafna. 

ONOR. MARTHESE PORTELLI: Le, ħa nwieġbek.  Onor. Abela, lanqas qed tħallini nwieġbek! Jien lil Grace Buttigieg nafha personali u dawk iż-żmenijiet Grace Buttigieg kellha – niddejjaq ngħidha pubblikament, imma minħabba l-persistenza tiegħek se jkolli ngħidha – ... 

ONOR. ROBERT ABELA: Mhux persistenza... 

ONOR. MARTHESE PORTELLI: ...issues ta’ saħħa, u iva, jien kont nissapportjaha anke fuq dawk l-issues ta’ saħħa. U naħseb li għamilt tajjeb. 

ONOR. ROBERT ABELA: Jiġifieri qed tgħid li “continuous support” qed tirriferi għal issues ta’ saħħa tagħha? Hekk qed iddawwarha? 

ONOR. MARTHESE PORTELLI: Kieku kien fuq Wasteserv kienet tgħidli “thank you for your continuous support in helping me to engage staff”, imma fil-fatt imkien ma qalet hekk. 

ONOR. ROBERT ABELA: Kredibbli ħafna! M’iniex qed nemmnek, però jiġġudika ħaddieħor. Jiġifieri inti qed tgħid li tajtha “continuous support” fir-rigward ta’ problemi li kellha hi? F’dak il-kuntest? 

ONOR. MARTHESE PORTELLI: Lil Grace Buttigieg nafha, sirt ħabiba tagħha, u iva, meta xi ħadd jgħinni, jew jkun irid jiftaħ qalbu miegħi dwar problemi li jkun għaddej minnhom, jien nisimgħu. 

ONOR. ROBERT ABELA: Jiġifieri l-“continuous support” tiegħek kien f’dak il-kuntest? 

ONOR. MARTHESE PORTELLI: Iva. Lil Grace Buttigieg niftakarha tajjeb, għadna ħbieb sal-lum u ma jiddispjaċini xejn minn dak li għamilt magħha. 

ONOR. JULIA FARRUGIA PORTELLI: Fil-perjodu li kont direttur kellek email uffiċjali ta’ Wasteserv? 

ONOR. MARTHESE PORTELLI: Naħseb li kellna. 

ONOR. JULIA FARRUGIA PORTELLI: Mela għaliex ma kienx jintuża dak l-email uffiċjali u dejjem intuża l-personali? 

ONOR. MARTHESE PORTELLI: Le, ma kienx jintuża dejjem il-personali, però naf ukoll  li kien hemm xi żmien li kien hemm problema bl-issues ta’ Wasteserv minħabba li kif ikollok numru ta’ emails, jiġi full. 

ONOR. ROBERT ABELA: Risposta konvenjenti għal kull eventwalità. 

IĊ-CHAIRPERSON: Jien naf Prim Ministru juża email personali. 

ONOR. ROBERT ABELA: Ray Bezzina, min hu, jew x’kariga kien jokkupa fiż-żmien li inti kont direttriċi ta’ Wasteserv? 

ONOR. MARTHESE PORTELLI: Jekk niftakar tajjeb Ray Bezzina kien impjegat fil-Ministeru tal-Ministru ta’ dak iż-żmien. 

ONOR. ROBERT ABELA: Li kien? 

ONOR. MARTHESE PORTELLI: Il-Ministru George Pullicino. 

ONOR. ROBERT ABELA: Ħa nitlaq mill-premessa li għamel il-President tal-Kumitat, l-Onor. Fenech Adami, fl-aħħar seduta, u ċioè li fiż-żmien l-amministrazzjoni tal-Partit Nazzjonalista l-ingaġġ fil-kampanja elettorali kien jieqaf, u se nieħdok għat-18 ta’ Frar 2013, jiġifieri ftit ġimgħat qabel l-elezzjoni ġenerali u f’mument fejn il-kampanja kienet diġà bdiet, u se naqralek email mibgħuta fit-18 ta’ Frar 2013 lil Ray Bezzina minn Monica Mizzi mill-Uffiċċju tal-Prim Ministru. 

ONOR. MARTHESE PORTELLI: Jiġifieri mhux lili. 

ONOR. ROBERT ABELA: Agħtini ċans! Tinsiex li hawnhekk qegħdin nindagaw lil Wasteserv mhux lilek. 

ONOR. MARTHESE PORTELLI:  Ħalli nifhem u nkun nista’ nwieġbek b’mod leali, Onor. Abela. 

ONOR. ROBERT ABELA: Konvint li taf x’fiha din l-email. Mibgħuta minn Monica Mizzi lil Ray Bezzina u hemm ikkupjati fiha Lawrence Gonzi, George Pullicino, Charles Bonello u Catherine Gonzi@opm. L-ewwel nett, Mrs. Gonzi xi rwol kellha fl-Uffiċċju tal-Prim Ministru? 

ONOR. MARTHESE PORTELLI: Definittivament ma nistax inwieġbek jien. 

IĊ-CHAIRPERSON: Għall-korrettezza, l-Onor. Marthese Portelli qiegħda f’din l-email? 

ONOR. ROBERT ABELA: Issa nurihielha, m’għandix diffikultà u persważ li qratha għax hija parti mill-Minuti ta’ dan il-Kumitat.  Onor. Portelli, inti fl-2013 ikkontestajt l-elezzjoni ġenerali? 

ONOR. MARTHESE PORTELLI: Iva. 

ONOR. ROBERT ABELA: Jiġifieri kont diġà nvoluta sew fix-xena politika. Ikkontestajt u tlajt ukoll, hux hekk? 

ONOR. MARTHESE PORTELLI: Iva, ikkontestajt, u tlajt ukoll, u nirringrazzja lil dawk kollha li vvutawli minn fuq id-disa’ distrett. 

ONOR. ROBERT ABELA: Allura kont konxja sew ta’ x’qed jiġri. Ħa nagħmillek l-istess domanda: Il-mara tal-Prim Ministru xi rwol kellha fl-Uffiċċju tal-Prim Ministru tant li kellha email address? 

ONOR. MARTHESE PORTELLI: Mhijiex xi ħaġa li nista’ nwieġbek għaliha jien. 

ONOR. ROBERT ABELA: Ma tafx tweġibha. 

ONOR. MARTHESE PORTELLI: Le. 

ONOR. ROBERT ABELA: Ħa naqralek x’tgħid din l-email: 

“Ray, il-Prim Ministru talabni nirrikkmanda…”, 

dan ftit ġimgħat qabel l-elezzjoni ġenerali, jiġifieri waqt il-kampanja. 

“…lil Buttigieg Tony u l-Buttigieg David li n-numru tat-telephone tagħhom huwa 79001430. Kirsten Gelanze wkoll irid jidħol hemm u tistgħu taqbduh fuq 99030949. Dawn applikaw sabiex jidħlu l-WasteServ u t-tlieta m’għandhomx impjieg. Nitolbok tagħtihom assistenza. 

Nirringrazzjak bil-quddiem. 

Monica Mizzi 
Private Secretariat 
Office of the Prime Minister.”. 

Inti kont konxja li qed jiġu mibgħuta dawn l-emails lil Wasteserv? 

ONOR. MARTHESE PORTELLI: Le, ma kontx konxja. 

ONOR. ROBERT ABELA: Teskludi li kienu qegħdin jiġu mibgħuta dawn l-emails? 

ONOR. MARTHESE PORTELLI: Qatt ma rajthom u allura ma nistax nikkonfermahom. 

ONOR. ROBERT ABELA: Qatt ma rajthom dawn l-emails? 

ONOR. MARTHESE PORTELLI: Le. 

ONOR. ROBERT ABELA: Lanqas qabel ġejt tixhed? 

ONOR. MARTHESE PORTELLI: Rajthom fuq il-website. 

ONOR. ROBERT ABELA: Jiġifieri rajthom, mhux ma rajthomx. 

ONOR. MARTHESE PORTELLI: Iva, imma ma nistax nikkonfermahom. 

ONOR. ROBERT ABELA: Imma rajthom. 

ONOR. MARTHESE PORTELLI: Anke fl-artiklu li kienu tellgħu Malta Today rajthom, bħalma rathom Malta kollha. 

ONOR. ROBERT ABELA: Sewwa wisq. Tkellimt ma’ xi ħadd mill-persuni li hawn ikkupjati fl-emails? 

ONOR. MARTHESE PORTELLI: Le. 

ONOR. ROBERT ABELA: Ma’ ħadd? 

ONOR. MARTHESE PORTELLI: Ma’ ħadd. 

ONOR. ROBERT ABELA: Mhux dwar din l-email biss li għadni kif iċċitajt. 

ONOR. MARTHESE PORTELLI: Ma’ ħadd ma tkellimt. 

ONOR. ROBERT ABELA: Lanqas ma’ sħabek kollegi parlamentari? 

ONOR. MARTHESE PORTELLI: Le. 

ONOR. JULIA FARRUGIA PORTELLI: Lanqas dak iż-żmien? 

ONOR. MARTHESE PORTELLI: Fuq dawk l-emails żgur li le għax lanqas biss naf bihom. 

ONOR. ROBERT ABELA: Ma tafx li kienu qed jiġu riċevuti emails mill-Uffiċċju tal-Prim Ministru għand Wasteserv biex ikun hemm ingaġġ ta’ persuni? 

ONOR. MARTHESE PORTELLI: Le. 

ONOR. JULIA FARRUGIA PORTELLI: Imma inti għandek email fejn qed tgħid li qed issirlek ħafna pressjoni mill-Uffiċċju tal-Prim Ministru. Tista’ tipprova tiftakar x’tip ta’ pressjoni kienet issirlek mill-Uffiċċju tal-Prim Ministru? 

ONOR. ROBERT ABELA: Ipprova rrikonċilja dawn il-pożizzjonijiet differenti. 

ONOR. MARTHESE PORTELLI: L-ewwel nett, mhijiex pressjoni. Pressjoni hija mod, persistenza hija mod ieħor, u spjegajt… 

ONOR. ROBERT ABELA: Fi kliem sempliċi, fittaġni. 

ONOR. JULIA FARRUGIA PORTELLI: Fid-dizzjunarju “persistenza” tfisser repeatedly… 

ONOR. MARTHESE PORTELLI: Le, pressjoni tfisser li xi ħadd jagħmillek pressjoni biex tagħmel dak li qed jitolbok hu. Meta xi ħadd ikun persistenti jfisser li xi ħadd irid risposta.  Fuq dik l-email partikolari jien diġà weġibt... 

ONOR. JULIA FARRUGIA PORTELLI: Ripetutament idejquk fuqha. 

ONOR. MARTHESE PORTELLI: ...li dawn it-tlieta min-nies li hawn imsemmijin fiha milli jidher kienu ġew għall-interview ma’ Wasteserv, jidher li ma ntgħażlux, u bħal kull ċittadin ieħor normali, ġej minn fejn ġej, applikax mal-Gvern, applikax ma’ xi aġenzija, applikax ma’ entità privata, għandu d-dritt li jkun jaf għaliex ma ġiex magħżul. U naħseb li kull employer għandu l-obbligu li jgħidilhom lura għaliex ma ġewx ingaġġati. 

ONOR. JULIA FARRUGIA PORTELLI: Konxja kemm hija kkumplikata aktar minn hekk il-ħaġa? Fost it-tliet ismijiet li inti semmejt fl-email tat-12 ta’ Novembru 2009, hemm Kelsey Ferriggi, Dominic Busuttil u Cedric Muscat. Email li ħarġet…

IĊ-CHAIRPERSON: Onorevoli, għamilna effort fl-ewwel fażi ta’ dan il-Kumitat fejn qgħadna lura milli nidentifikaw persuni... 

ONOR. ALEX MUSCAT: Għax ma kienx hemm.  Hux hekk? 

IĊ-CHAIRPERSON: Jekk tridu mmorru down that road m’għandix problema, imma nfakkarkom li għamilna effort u qgħadna attenti ħafna biex ma noqogħdux inżeffnu ismijiet ta’ nies li naħseb ħadd ma jaf min huma, bil-konsegwenzi kollha. Jekk huwa totalment essenzjali li nsemu lil “A” u lil “B”, go ahead, però jekk mhuwiex essenzjali, ma naħsibx li… 

ONOR. CLAYTON BARTOLO: Qed nifhem x’inti tgħid, però għall-korrettezza kien hemm min issemma, biex inkunu fair mal-affarijiet. Imma qed nifhem x’inti tgħid. 

ONOR. ALEX MUSCAT: Sur President, intom tlabtuha din l-investigazzjoni, jiġifieri l-konsegwenzi tal-… 

ONOR. ROBERT ABELA: U kien hemm min isemma bil-laqam tiegħu wkoll! 

IĊ-CHAIRPERSON: Onorevoli, you want to go ahead? Go ahead. 

ONOR. ALEX MUSCAT: Aħna m’għandniex inkwiet imma intom tlabtuha din l-investigazzjoni. Però nirrispettaw l-iskumdità. 

IĊ-CHAIRPERSON: Komplu b’dan il-wooing machine exercise. 

ONOR. ROBERT ABELA: Dak inti qed tgħidu! 

IĊ-CHAIRPERSON: Kemm aħna sensittivi meta rridu fuq il-wooing machine! 

ONOR. JULIA FARRUGIA PORTELLI: Int kont sensittiv għax issemmew l-ismijiet.  Aħna qrajna verbatim.
 
IĊ-CHAIRPERSON: Jekk jidhrilkom li għandkom issemmuhom komplu, m’hemmx problema. 

ONOR. JULIA FARRUGIA PORTELLI: Ippermettili ftit ħa nkompli, issa jasal it-turn tiegħek u għid li trid. Onor. Portelli, aktar qabel għedtilna li nsejt id-dettalji ta’ kif waslu ċerti każijiet u għedtilna... 

ONOR. MARTHESE PORTELLI: Qegħdin nitkellmu fuq għaxar snin ilu. 

ONOR. JULIA FARRUGIA PORTELLI: Meta staqsejtek jekk tiftakarx ċerti każijiet kif kienu, inti dejjem għedtilna li l-maġġoranza tal-każijiet li kont tirċievi kienu mingħand nies li jkunu applikaw u ma ntgħażlux, jew għax intgħażel barrani u mhux Malti u allura għandhom dritt ikunu jafu għaliex ma ntgħażlux. 

ONOR. MARTHESE PORTELLI: Mill-memorja, iva. 

ONOR. JULIA FARRUGIA PORTELLI: Kemm hija serja allura li fost in-nies li għandna quddiemna hawnhekk hemm każijiet li jindikaw b’mod ċar li kien hemm pressjoni biex nies joħorġu jivvutaw lill-Partit Nazzjonalista f’elezzjonijiet preċedenti, imbagħad ingidmu għax ma ngħatawx xogħol ma’ Wasteserv? 

ONOR. MARTHESE PORTELLI: Kif diġà spjegajt, jien ma kont involuta fl-ebda stadju fl-ingaġġ ta’ persuni ma’ Wasteserv. 

ONOR. JULIA FARRUGIA PORTELLI: Imma kont konxja li qed isir dan it-tip ta’ pattern u dawn it-tip ta’ akkużi serji. Qabel intervjena l-Onor. Beppe Fenech Adami kont se nikkwotalek email datata 28 ta’ Ottubru 2009 fejn kien kitiblek ċertu Josef Gauci fejn qallek li qabel l-elezzjoni tal-MEPs u tal-kunsilli lokali: 

“jien bħala kandidat tal-Partit Nazzjonalista f’Bormla ġejt mitlub mill-Partit biex nitkellem ma’ familja...”,

–  u semma l-laqam tagħha –

“...(PN hardcore) għax kienu urtati fuq diversi każijiet u ma kenux mifhum li se jivvutaw.”. 

Jiġifieri b’mod ċar, black on white, dan il-kunsillier Nazzjonalista qed jgħid li tawh task mill-partit biex jikkonvinċi lil familja “PN hardcore” biex  tivvota. Fost l-oħrajn, wieħed mill-ismijiet li jissemma f’din l-email huwa wieħed minn dawn it-tliet ismijiet li semmejna iktar qabel. Iktar ‘l isfel imbagħad ikompli jgħid:

“saret l-elezzjoni u l-familja tan-...”,
 
– u jsemmi l-laqam tal-familja – 

“...familja kbira, kollha ħarġu jivvutaw. Għaddew it-tliet ġimgħat u anke xahar, u baqa’ ma sema’ xejn.”.

Qed jgħid ukoll:

“B’dawn it-tip ta’ każijiet spiċċajt nevita ċertu tip ta’ toroq f’pajjiżi stess.  Jekk mhux problema naħseb li tkun utli ħafna li nagħtuh din l-opportunità.”.

Jiġifieri lilek ma kenitx qed iddejqek din il-ħaġa, li f’email li fiha kont ikkupjata int u l-Prim Ministru Lawrence Gonzi, ikun hemm black on white dikjarazzjoni ta’ kunsillier Nazzjonalista li qed jgħid li familja kbira “PN hardcore”, ġiet imġiegħla, jew konvinta tivvota PN għax se tinqeda, imbagħad fil-verità sa dan l-istadju kienet għadha ma nqdietx? 

ONOR. MARTHESE PORTELLI: Naħseb li hawnhekk għandna konferma oħra li l-prattiċi ta’ Wasteserv kienu li jagħżlu lil min verament ħaqqu! Kif għadek kif spjegajt inti...

ONOR. JULIA FARRUGIA PORTELLI: Però wegħedtuh li se jidħol Wasteserv! 

ONOR. MARTHESE PORTELLI: ...l-email oriġinali li ntbagħtet irriferiet għal din il-persuna bħala “PN hardcore”, u rriżulta li din il-persuna li ssemmiet, li hija “PN hardcore” ma ntagħżlitx, u ntagħżel ħaddieħor minflokha! Naħseb li that is something to commend, mhijiex xi ħaġa li wieħed jattakkaha!

ONOR. ROBERT ABELA: Probabbli min intagħżel kien hardcore iżjed!

ONOR. MARTHESE PORTELLI: Hawnhekk jien inkompli nara konferma wara oħra!

ONOR. JULIA FARRUGIA PORTELLI: Tista’ tikkonferma jekk l-isem indikat qattx daħal Wasteserv?

ONOR. MARTHESE PORTELLI: Ma nistax nikkonferma għax jien personalment ma nafux. Dak l-isem għalija huwa isem bħal kwalunkwe isem ieħor!

ONOR. JULIA FARRUGIA PORTELLI: Jiġifieri l-laqam ma jfisser xejn għalik?

ONOR. MARTHESE PORTELLI: Il-laqam ifisser bħalma jfisser għal Malta u Għawdex kollu! Jien ma nidħolx f’min kien jiġi ngaġġat ma’ Wasteserv u ma nafx min kien jiġi ngaġġat ma’ Wasteserv.

ONOR. JULIA FARRUGIA PORTELLI: Tiftakar finalment kif spiċċat din? La l-ez Prim Ministru kien imdaħħal fiha, u int kont tgħaddi l-emails, tiftakar f’dan il-każ x’għamilt?

ONOR. MARTHESE PORTELLI: Jien se nikkwota dak li għedt inti stess.

ONOR. JULIA FARRUGIA PORTELLI: X’għamilt meta rċevejt din l-email? Lil min għaddejtha?

ONOR. MARTHESE PORTELLI: Dan l-istess persuna, li qed issemmi inti, li kien deskritt bħala “PN hardcore” spiċċa xorta ma daħalx jaħdem ma’ Wasteserv u kien wieħed minn dawk il-persuni li xtaq ikun jaf għaliex kien hemm barranin inqas kwalifikati minnu li ntagħżlu minfloku. Jien, iktar minn hekk ma nistax ngħidlek. Fuq li għandi u fuq li niftakar nista’ nitkellem.

ONOR. JULIA FARRUGIA PORTELLI: Imma inti x’kont għamilt wara li rċevejt din l-email? Irċevejtha fuq “info@martheseportelli.eu” u kkupjati kien hemm l-ex Prim Ministru Lawrence Gonzi u Monica Mizzi.

ONOR. MARTHESE PORTELLI: Bħalma għedt diġà, jien kont ngħaddi kollox lis-CEO, u kont noqgħod skont ma jgħid u jagħmel hu għax... (Interruzzjonijiet)

ONOR. JULIA FARRUGIA PORTELLI: Allura jekk qed tgħid imxejtu b’fairness u allura jekk ma kienx ħaqqu, ma daħalx, għaliex ħassejt li għandek tagħmel dak l-extra mile li terġa’ tibgħat...

ONOR. MARTHESE PORTELLI: Le, mhux hekk għedt jien!

ONOR. JULIA FARRUGIA PORTELLI: Qed ngħidhielek jien! Jekk taf li ma daħalx għax ma ħaqqux, jew m’għaddiex, jew kien hemm aħjar minnu...

ONOR. MARTHESE PORTELLI: Le, mhux hekk għedt jien! 

ONOR. JULIA FARRUGIA PORTELLI: ...għalfejn ħassejt li għandek terġa’...? Qed nistaqsik.

ONOR. MARTHESE PORTELLI: Onor. Farrugia Portelli, jien mhux hekk għedt! Tpoġġix kliem f’ħalqi! Ħalli nerġa’ nispjegalek eżatt x’għedt. Int għedtli li saret pressjoni biex din il-persuna “PN hardcore” indaħħluha Wasteserv. Għandna prova...

ONOR. JULIA FARRUGIA PORTELLI: Mhux jien għedtu, imma kunsillier Nazzjonalista! Kun leali għall-email u għal dak li qrajtlek.

ONOR. MARTHESE PORTELLI: Mela allura mhux li għedtli imma li qrajtli. 

ONOR. JULIA FARRUGIA PORTELLI: U li rċevejt inti. 

ONOR. MARTHESE PORTELLI: Hawnhekk għandna konferma oħra black on white li din il-persuna, “PN hardcore”, ma ddaħħlitx taħdem ma’ Wasteserv. 

ONOR. JULIA FARRUGIA PORTELLI: Sal-2009.

ONOR. MARTHESE PORTELLI: Din il-persuna “PN hardcore”, flimkien ma’ tnejn oħrajn li jien ma nafx min huma, l-istess bħalma jekk nara lil din il-persuna u naħbat magħha fit-triq, ma nafx min hi... Il-laqam nafu, bħalma tkun taf il-laqam ta’ diversi akkużati li għandna llum il-qorti, pereżempju, akkużati fuq il-każ ta’ Daphne Caruana Galizia. Tkun taf il-laqam, imma lill-individwu ma tkunx tafu! Hawnhekk għandna konferma li minkejja li dawn kienu “PN hardcore”, xorta ma ddaħħlux f’Wasteserv, u xtaqu li bħalma għandu dritt kulħadd, kemm jekk japplika mal-Gvern, kemm jekk japplika ma’ awtorità, kif ukoll anke jekk japplika ma’ entità privata, jistaqsu għalfejn l-applikazzjoni...

ONOR. JULIA FARRUGIA PORTELLI: Normalment lill-HR jistaqsu u inti għedtilna li ma kontx l-HR imma kont direttriċi.

ONOR. MARTHESE PORTELLI: ...tagħhom ma ġietx aċċettata.

ONOR. JULIA FARRUGIA PORTELLI: Ma stajtx allura tidderiġihom lill-HR?

ONOR. MARTHESE PORTELLI: Iva, fil-fatt jien għaddejtha mill-ewwel lil Vincent Magri...

ONOR. JULIA FARRUGIA PORTELLI: Mela tiftakar x’ġara!

ONOR. MARTHESE PORTELLI: ...li kien is-CEO.

ONOR. MARTHESE PORTELLI: Le, Onor. Farrugia Portelli, jien qed ngħidlek li mhux jien kont niddeċiedi...

ONOR. JULIA FARRUGIA PORTELLI: Imma f’dak il-każ tiftakar x’ġara; bgħatta lil Vincent Magri.

ONOR. MARTHESE PORTELLI: Onor. Farrugia Portelli għandi l-email quddiemi!

ONOR. JULIA FARRUGIA PORTELLI: Le, din l-email li qrajtlek jien hija l-email li rċevejt! 

ONOR. MARTHESE PORTELLI: Onor. Farrugia Portelli, l-isem li semmejt inti qiegħed hawnhekk fl-email li jien bgħatt lis-CEO Vincent Magri, biex jagħtihom tweġiba dwar dak li xtaqu huma, u ċioè biex jispjegalhom għaliex ma setgħux jiġu magħżula!

ONOR. ROBERT ABELA: L-Onor. Chris Said, fi żmien li inti kont direttriċi ta’ Wasteserv, l-Onor. Chris Said kellu xi rwol f’Wasteserv?
ONOR. MARTHESE PORTELLI: Ma nafx jekk kellux xi rwol.

ONOR. ROBERT ABELA: Minn dak li taf inti kellu xi rwol?

ONOR. MARTHESE PORTELLI: Ma nafx. Wasteserv kellha uffiċċju Għawdex u ieħor Malta. Nista’ ngħid li fuq il-bord tad-diretturi żgur li ma kienx. 

ONOR. ROBERT ABELA: Dak kien perjodu li l-Onor. Chris Said kellu kariga eżekuttiva. Naqblu?

ONOR. MARTHESE PORTELLI: Ma nafx l-Onor. Chris Said x’karigi kellu. Taf iktar minni inti.

ONOR. ROBERT ABELA: Fl-2011 kellu kariga eżekuttiva? Qed nistaqsik.

ONOR. MARTHESE PORTELLI: Jien ma noqgħodx nara ħaddieħor meta kien impjegat u fejn kien impjegat!

ONOR. ROBERT ABELA: Però safejn taf inti ma kellux rwol f’Wasteserv.

ONOR. MARTHESE PORTELLI: Le, safejn naf jien, l-Onor. Chris Said ma kellux rwol f’Wasteserv.

ONOR. ROBERT ABELA: Nirriferik għal email datata Lulju 2011 mibgħuta mill-Onor. Chris Said lil Ray Bezzina fejn qed jgħidlu: 

“Ray, se nitolbok bil-ħniena biex tgħini fuq dawn, b’mod partikolari l-ewwel wieħed. Jekk tista’ tgħini għandi s-segwenti għal Wasteserv.”.

U semmielu tliet ismijiet, ikoll b’karta ta’ identità li tindika li jirrisjedu Għawdex; se nieħu s-suġġeriment li għamel iċ-Chairman u m’iniex se nsemmihom.  Kompla jgħidlu: 

“Naprezza jekk tista’ tgħinni, Chris.”.

 Ray Bezzina jibgħat din l-email lil Vincent Magri, is-CEO ta’ Wasteserv, u jgħidlu: 

“Vincent, I need you to help me, we need Chris on a number issues. Can I count on you please?”.

Mela, ġaladarba inti kkonfermajt li Chris Said ma kellu ebda rwol f’Wasteserv...

ONOR. MARTHESE PORTELLI: Onor. Abela, mhux ikkonfermajt. Jien għedtlek “safejn naf jien”!

ONOR. ROBERT ABELA: Safejn taf inti u hekk hu! Taf għalxiex ġej, għalhekk qed tibda tilqa’!

ONOR. MARTHESE PORTELLI: Le, lanqas xejn!

ONOR. ROBERT ABELA: X’inhuma l-issues li qed jagħmel riferenza għalihom?

ONOR. MARTHESE PORTELLI: Ma nafx.

ONOR. ROBERT ABELA: Mhumiex issues relatati ma’ Wasteserv. Hux hekk?

ONOR. MARTHESE PORTELLI: M’għandix idea. Ma nistax inwieġbek jien.

ONOR. ROBERT ABELA: Għal li jista’ jkun ma kienx qed isir it-tpartit tal-impjiegi biex Chris Said jintuża politikament u jiġi moqdi bl-impjiegi?

ONOR. MARTHESE PORTELLI: Onor. Abela, din definittivament mhijiex mistoqsija li nista’ nagħtik tweġiba għaliha jien.

ONOR. ROBERT ABELA: X’fhimt inti meta qrajt dik l-email? Inti qrajtha dik l-email?

ONOR. MARTHESE PORTELLI: Le, dik l-email ma qrajthiex. Ma qgħadtx naqrahom kollha. Hemm xi 66 paġna!

ONOR. ROBERT ABELA: Le, m’hemmx 66. 

ONOR. MARTHESE PORTELLI: Iva, jekk tidħol fuq id-dokument tara li hemm...

ONOR. ROBERT ABELA: Imma din l-email tant pertinenti ma qrajthiex?

ONOR. MARTHESE PORTELLI: Ma qrajthomx kollha l-emails.

ONOR. ROBERT ABELA: Ħa nurihielek issa.

ONOR. MARTHESE PORTELLI: Mela le!

ONOR. ROBERT ABELA: Aqra ftit fejn hemm “we need Chris on a number of issues”. X’issues huma?

ONOR. MARTHESE PORTELLI: Ma nistax inwieġbek jien. 

ONOR. ROBERT ABELA: Aqraha bil-kwiet.

ONOR. MARTHESE PORTELLI: Mela le. 

ONOR. ROBERT ABELA: Se nerġa’ nagħmillek l-istess domanda. Fl-email hemm “I need you to help me. We need Chris on a number of issues”. Taf x’inhuma dawn l-issues?

ONOR. MARTHESE PORTELLI: Le. Diġà għedt u nerġa’ nirrepeti li ma nafx fuq xiex qed jitkellmu dawk in-nies li hemm fl-exchange tal-email.

ONOR. ROBERT ABELA: Fil-laqgħat kollha li inti kont tattendi tal-Bord ta’ Wasteserv, qatt ġie diskuss li lil Chris Said kellkom bżonnu rigward affarijiet relatati ma’ Wasteserv? Tiftakarha din?

ONOR. MARTHESE PORTELLI: Mill-memorja, għax ovvjament dan ilu kważi għaxar snin...

ONOR. ROBERT ABELA: Le m’ilux għaxar snin; qed nitkellmu fuq l-2012.

ONOR. MARTHESE PORTELLI: Le, ma niftakarx.

ONOR. ROBERT ABELA: Mela ma tiftakarx li lil Chris Said qatt kellkom bżonnu rigward Wasteserv. Allura l-issues huma affarijiet li mhumiex relatati ma’ Wasteserv.

ONOR. MARTHESE PORTELLI: Ma nistax inwieġbek jien għal dak.

ONOR. ROBERT ABELA: Qed nistaqsik jekk tafx li qattx kellkom bżonnu ma’ affarijiet relatati ma’ Wasteserv u inti qed tgħidli li le.

ONOR. MARTHESE PORTELLI: Jien kont non-executive director fuq il-Bord ta’ Wasteserv, u nista’ nwieġeb biss f’dik il-kapaċità li kelli.

ONOR. ROBERT ABELA: Hekk hu.

ONOR. MARTHESE PORTELLI: Barra minn hekk jien ma kellix involviment mal-Onor. Chris Said, u allura nkun prużuntuża jekk niġi hawnhekk u nagħti tweġibiet li jien lanqas biss kont involuta fihom.

ONOR. ROBERT ABELA: Bħala Wasteserv, qatt iddiskutejtu li għandkom bżonn lill-Onor. Chris Said, fil-kappell eżekuttiv tiegħu, għal “din” il-parti, “din” il-parti, jew “din” il-parti tal-operat ta’ Wasteserv?

ONOR. MARTHESE PORTELLI: Fi kwalunkwe laqgħa li kont preżenti għaliha jien, le, ma niftakarx.

ONOR. ROBERT ABELA: Mela minn dak li taf inti, l-issues ma jirrelatawx għal Wasteserv. Dejjem minn dak li taf inti.

ONOR. MARTHESE PORTELLI: Ma nistax ngħidlek iva jew le għax ma kontx involuta f’dawk il-laqgħat. 

ONOR. ROBERT ABELA: X’laqgħat huma?

ONOR. MARTHESE PORTELLI: Li qed issemmi inti stess dwar issues u affarijiet...

ONOR. ROBERT ABELA: Jien qed nistaqsik jekk fil-laqgħat tal-bord li għalihom kont hemm inti qattx ġie diskuss l-involviment ta’ Chris Said.

ONOR. MARTHESE PORTELLI: Le, qatt ma ġie diskuss li lil Chris Said għandna bżonnu lock, stock and barrel għax inkella mingħajru Wasteserv ma timxix.

ONOR. ROBERT ABELA: Jiġifieri din l-email minn Ray Bezzina lil Vincent Magri, CEO ta’ Wasteserv, fejn qed jitolbu biex jgħinu biex jaqdi lil dawn it-tliet persuni minn Għawdex għax għandu bżonn lil Chris fuq numru ta’ kwestjonijiet, ma tistax tispjegaha.

ONOR. MARTHESE PORTELLI: Le. 

ONOR. ROBERT ABELA: Dawn it-tliet persuni li hemm riferenza għalihom f’din l-email taf jekk kenux ġew ingaġġati?

ONOR. MARTHESE PORTELLI: Lanqas naf min huma dawn it-tlieta min-nies.

ONOR. ROBERT ABELA: Ħa nindikahomlok mingħajr ma nsemmihom.

ONOR. MARTHESE PORTELLI: Nista’ ngħidlek minn issa li ma nafx, għax jien ma nkunx naf min kien jidħol Wasteserv. Lanqas biss naf min huma.

ONOR. ROBERT ABELA: Ma tafhomx lil dawn it-tliet persuni li qiegħed nurik?

ONOR. MARTHESE PORTELLI: Le, ma nafhomx.

ONOR. ALEX MUSCAT: Allura jekk qed nifhem sew, inti kont tirrikkmanda nies lis-CEO mingħajr ma kont taf min huma?

ONOR. MARTHESE PORTELLI: Le, jien ma kontx nirrikkmanda nies lis-CEO mingħajr ma nkun naf min huma. Bħala Wasteserv kien hemm il-proċedura li meta kwalunkwe persuna tkun tixtieq tidħol taħdem ma’ Wasteserv, tagħmel bħalma jiġri fil-privat kollu, tipprepara CV, tgħaddiha lill-uffiċċju ta’ Wasteserv, u meta jkun hemm bżonn ingaġġ minn Wasteserv kienu joħorġu proċeduri normali li hemm bżonn, u jsir l-ingaġġ. 

ONOR. JULIA FARRUGIA PORTELLI: Allura ma kontux tagħmlu kif isir bħalissa? Bħalissa hemm sistema fejn mhux għax entità tal-Gvern tirċievi CV allura tiġi aġevolata, imma tkun trid tirreġistra ma’ Jobs Plus, tinqabad minn dak ir-reġistru...

ONOR. MARTHESE PORTELLI: Iva, dik kienet il-proċedura, u kienet proċedura li daħlet fi żmien meta l-Partit Nazzjonalista kien fil-gvern, b’addizzjoni oħra: li fi żmien meta jien kont direttur Wasteserv, konna esiġejna li tinħoloq matrix biex kull min ikun membru fuq is-selection board li jagħżlu lill-impjegati, mhux jagħżluhom skont jekk għandhomx grazzja magħhom jew le, jew jekk humiex mid-distrett tagħhom jew le, jew jekk humiex tal-kulur politiku tagħhom jew le, imma against kull isem ikun hemm il-maximum points li jridu jiġu allokati, sezzjoni fejn wieħed jagħti l-kummenti, imbagħad ikun hemm the total value.

ONOR. JULIA FARRUGIA PORTELLI: Allura s-CVs għalfejn kellhom bżonnhom jekk qed tgħid li kien hemm matrix li kienet fair?

ONOR. MARTHESE PORTELLI: Huwa ovvju li inti jkollok bżonn is-CV għax meta xi ħadd jiġi biex japplika għal job, ma kull applikazzjoni jifta’ s-CV. Hija xi ħaġa minn ewl id-dinja!

ONOR. JULIA FARRUGIA PORTELLI: Però l-call trid tkun trasparenti għall-pubbliku kollu.

ONOR. MARTHESE PORTELLI: Iva, kienet trasparenti għall-pubbliku kollu, tant li kull min ried li japplika u jidħol ma’ Wasteserv kien imur jirreġistra, u jekk jixtieq, iġib ukoll is-CV tiegħu u jintavolaha ġewwa d-Dipartiment ta’ Wasteserv.

ONOR. JULIA FARRUGIA PORTELLI: Tkunu tafu bihom qabel.

ONOR. MARTHESE PORTELLI: Le, jien ma kontx inkun naf bihom.

ONOR. JULIA FARRUGIA PORTELLI: Imma jekk tirċievi CVs qabel, mhux hekk?

ONOR. MARTHESE PORTELLI: Hija l-istess proċedura li għada tintuża sal-lum minn Wasteserv.

ONOR. CLAYTON BARTOLO: Onor. Portelli, l-ewwel saret riferenza għal email tal-2009 u ċ-Chairman qalilna li dan kien sentejn u nofs qabel l-elezzjoni ġenerali. Fl-2009 kien hemm xi elezzjonijiet f’pajjiżna?

ONOR. MARTHESE PORTELLI: Iva, jekk niftakar tajjeb kellna l-elezzjonijiet tal-MEPs. 

ONOR. CLAYTON BARTOLO: X’kien l-involviment tiegħek f’dik l-elezzjoni?

ONOR. MARTHESE PORTELLI: Jien kont waħda mill-kandidati.

ONOR. CLAYTON BARTOLO: Mela allura, Sur President, ma kienx sentejn u nofs qabel l-elezzjoni, imma kien xahrejn u nofs wara l-elezzjonijiet tal-MEPs. Hemm differenza. Dik kienet waħda mill-ewwel elezzjonijiet fejn il-Partit Nazzjonalista beda jaqla’ t-tkaxkir fiha! Fil-fatt fl-email datata 28 ta’ Ottubru 2009, mibgħuta lilek, l-ex Prim Ministru Lawrence Gonzi u Monica – il-persuna li semmejt inti li kif qed nifhem, anke minn emails oħrajn, kienet tagħmel ħafna pressjoni, għax tissemma ħafna drabi – m’hawnx miktub li din il-persuna trid risposta dwar għalfejn ma daħlitx, imma hawn miktub: 

“jekk mhijiex problema, naħseb li jkun utli ħafna li nagħtuh din l-opportunità.”.

Jiġifieri mhux qed jistaqsi għalfejn ma daħalx. How does this feature in light ma’ dak li għedt inti?

ONOR. MARTHESE PORTELLI: Onor. Bartolo, l-email li qed tirriferi għaliha inti hija datata 28 ta’ Ottubru, fejn fiha din il-persuna qed tgħid li taħseb li jkun utli ħafna li din il-persuna tingħata din l-opportunità. Fit-12 ta’ Novembru tal-istess sena, din il-persuna kienet għadha ma ngħatatx din l-opportunità, anzi, intagħżel ħaddieħor minflokha, u allura, għandek konferma oħra, għal darb’oħra, bl-iktar mod ċar, li ma kienx hemm involviment u ndħil fuq min jiġi ngaġġat jew le!

ONOR. CLAYTON BARTOLO: Onor. Portelli, il-mistoqsija tiegħi mhux hekk kienet. Jien għedtlek li f’dik l-email ma kienx kienx hemm miktub li qed tintalab spjega għalfejn ma daħalx. Fil-fatt inti rrispondejtu lura ftit tal-ħin wara, fejn għedtlu “kif tkellimna dalgħodu...grazzi tad-dettall. B’din l-informazzjoni f’idi nkun nista’ nitkellem aħjar.”.

ONOR. MARTHESE PORTELLI: Hekk hu.

ONOR. CLAYTON BARTOLO: Hu qallek “Napprezza mmens.”. Imbagħad reġa’ bagħtlek lura fit-12 ta’ Novembru...

ONOR. MARTHESE PORTELLI: U jien weġibtu lura...

ONOR. CLAYTON BARTOLO: ...fejn reġa’ kkopja lill-ex Prim Ministru Lawrence Gonzi, lil Monica Mizzi, u lil Jiean Pierre Debono, li ma nafx x’kien l-irwol tiegħu.

ONOR. MARTHESE PORTELLI: Jiġifieri sa dakinhar dan il-bniedem, minkejja li huwa “PN hardcore” kien għadu ma daħalx jaħdem ma’ Wasteserv, u fit-12 ta’ Novembru, kważi xahar wara, irriżulta li din il-persuna ma ntgħażlitx, u li minflokha daħal ħaddieħor, u li għax daħal ħaddieħor, xtaq ikun jaf għaliex hu ġie eliminat.

ONOR. CLAYTON BARTOLO: Taf jekk wara daħlux dawn in-nies?

ONOR. MARTHESE PORTELLI: Le, ma nafx, għax kif diġà għedt, jien qatt ma kont... 

(off mic)

IĊ-ĊHAIRPERSON: Qed nifhem li l-Onor. Membri min-naħa tal-Gvern qed jirtiraw it-talba li għamlu aktar kmieni f’din il-laqgħa għal Ruling mill-Ispeaker.

ONOR. ROBERT ABELA: Għax issa ma fadalx ħin biex tixhed inti, Sur President, u allura t-talba ġiet superseded. Saru s-sitta u rridu nagħlqu.

IĊ-ĊHAIRPERSON: Hawn aktar mistoqsijiet għax-xhud?  L-Onor. Abela.

ONOR. ROBERT ABELA: Onor. Portelli, nieħdok għall-2011 fejn inti kont direttur ta’ Wasteserv, u se nagħmillek domanda point blank: Kien ikun hemm jew le indħil politiku fl-operat ta’ Wasteserv?

ONOR. MARTHESE PORTELLI: Lili qatt ma sarli indħil politiku.

ONOR. ROBERT ABELA: Mhux għalik qed nistaqsik, imma fl-operat ta’ Wasteserv. Inti kont tilbes il-kappell ta’ direttur ta’ Wasteserv u bħala tali qed nistaqsik jekk kienx ikun hemm indħil politiku jew le.

ONOR. MARTHESE PORTELLI: Bħala direttur ta’ Wasteserv, jien ma kien ikolli l-ebda indħil politiku. 

ONOR. ROBERT ABELA: Mela allura kif tispjega l-email li bagħat Vincent Magri, CEO ta’ Wasteserv, lil Ray Bezzina, u hemm ikkupjat l-ex Ministru George Pullicino, fejn qed jgħidlu “Kienu ħafna u ħafna l-okkażjonijiet li jġiegħluna”, jiġifieri qed jirriferi għall-politiku, “narawhom”, jiġifieri għal min kien qed japplika għal impjieg, “biex min ikun irrikkmandahom jidher li qed jipprova jgħinhom”? Kif tirrikonċilja dak li qed tgħid inti, li ma kienx hemm indħil politiku, ma’ din l-email li s-CEO ta’ Wasteserv qed jgħid li kien qed jiġi mġiegħel biex jilqa’ għandu persuni li riedu mpjieg?

ONOR. MARTHESE PORTELLI: Onor. Abela, kif diġà għedt, bħala non-executive director fuq il-Bord ta’ Wasteserv, qatt ma sarli indħil politiku. Dik l-email li għadek kif ikkwotajt minnha inti, lanqas tagħmel riferenza għalija, u allura, jien ma nista’ bl-ebda mod nikkummenta fuq dak li mhuwiex qed jirriferi għalija u fuq dak li ma kienx jinvolvi lili.

ONOR. JULIA FARRUGIA PORTELLI: Allura aċċettabbli għalik li bagħtulek email?

ONOR. ROBERT ABELA: Imma teskludi li kien qed jiġri hekk? Qed nistaqsi fuq Wasteserv mhux x’kien jiġri miegħek. Teskludih dak li qed jingħad hawnhekk?

ONOR. MARTHESE PORTELLI: Jien nista’ nitkellem biss fuq dak li jinvolvi lili.

ONOR. ROBERT ABELA: Allura possibbli li f’dawn il-laqgħat tal-Bord ta’ Wasteserv, dawn l-ilmenti... Hawnhekk is-CEO ta’ Wasteserv qed jilmenta b’mod ċar u qed jgħid “iġiegħluna”. Qatt ma semma li l-politiku kien qed iġiegħlu jara n-nies meta ma kellux bżonnhom? Possibbli qatt ma tellgħuh bord dan l-ilment!?
ONOR. MARTHESE PORTELLI: Il-Bord ta’ Wasteserv ma kienx jidħol fl-ingaġġ tan-nies. Il-Bord ta’ Wasteserv kien qiegħed hemmhekk biex iħejji l-istrateġija tal-waste management, strateġija li sfortunatament, taħt dan il-Gvern marret lura u ntilef il-mumentum li kien intlaħaq.

ONOR. ROBERT ABELA: Mela min kien jieħu ħsiebu l-ingaġġ? Ma kienx isir mill-Ministeru dirett, għal li jista’ jkun?  La l-ingaġġ ma kienx isir mill-bord, mela allura min kien jagħmlu?

ONOR. MARTHESE PORTELLI: Kif għedt fil-bidu ta’ din il-laqgħa, Wasteserv kellha l-HR Department, u kien l-HR Department, flimkien mal-operat ta’ Wasteserv, ovvjament gwidat min-naħa tas-CEO bħala l-persuna finalment responsabbli, dwar kif, come, u għalxiex isir l-ingaġġ.

ONOR. ROBERT ABELA: Il-bord kien iħejji r-recruitment plan?

ONOR. MARTHESE PORTELLI: Le, il-bord ma kienx iħejji r-recruitment plan. Il-bord kien esiġa li għandu jkun hemm proċedura loġika ta’ kif isir l-ingaġġ, li mhux ikollok numru ta’ nies jagħmlu l-interviews, ipoġġu bilqiegħda u jgħidu, iva “dan” tajjeb u “l-ieħor” le, imma tinħoloq matrix u kull persuna li tpoġġi quddiemhom tiġi evalwata fuq kull punt li kien hemm f’dak il-matrix, kull punt kellu l-maximum points li wieħed seta’ jingħata, jagħmlu t-total ta’ dak in-numru ta’ punti, u jekk hemm bżonn ħames impjegati, l-iktar ħames impjegati li jġibu punti għoljin jintagħżlu huma, jekk hemm bżonn għaxra, the first ten, u jekk hemm bżonn wieħed, l-ewwel wieħed. 

ONOR. ROBERT ABELA: Mela hawnhekk kellek sitwazzjoni – inti wżajt il-kelma “loġika” – illoġika, għax skont m’hawn miktub f’din l-email, Wasteserv kienet qed tiġi mġiegħla tara nies li lanqas kellhom il-kwalifiċi minimi. Qed jgħidlu “kif nistgħu narawhom meta lanqas għandhom il-kwalifiċi minimi li ssettjajtu intom stess?”. Mela hawnhekk kellek sitwazzjoni kontra l-loġika li għamiltu intom bħala bord, fejn Wasteserv kienet qed tiġi mġiegħla tilqa’ nies għandha għax jintbagħtu mill-politiku biex jiddaħħlu jaħdmu. Possibbli li din is-sitwazzjoni, is-CEO ta’ Wasteserv qatt ma tellagħha bord? 

ONOR. MARTHESE PORTELLI: Le, għax kif diġà għedtlek, id-day-to-day operations huma r-responsabilità tas-CEO, u għalhekk is-CEO ikun qiegħed jitħallas, preċiżament għax għandu dik ir-responsabilità. 

ONOR. ROBERT ABELA: Jiġifieri inti ma kontx konxja li kien hemm din is-sitwazzjoni li kien qed jilmenta minnha Vincent Magri, is-CEO, fejn kien qed jikkopja lil Ray Bezzina, lill-ex Ministru Pullicino, liċ-Chairman, li huwa wkoll fil-bord...  Hux hekk?

ONOR. MARTHESE PORTELLI: Iċ-Chairman ta’ Wasteserv huwa wkoll iċ-Chairman tal-Bord.

ONOR. ROBERT ABELA: Allura qatt ma ġiet diskussa sitwazzjoni bħal din?

ONOR. MARTHESE PORTELLI: Fil-preżenza tiegħi qatt ma ġiet diskussa. 

ONOR. JULIA FARRUGIA PORTELLI: Onor. Portelli, email li fiha jkun hemm ikkuppjata inti u l-ex Prim Ministru Gonzi, taraha email ta’ importanza?

ONOR. MARTHESE PORTELLI: Naħseb li kull persuna li tirċievi email għandha obbligu li taraha u tweġibha...

ONOR. JULIA FARRUGIA PORTELLI: Imma l-fatt li hemm inti u l-ex Prim Ministru...

ONOR. MARTHESE PORTELLI: ...l-istess bħalma llum il-Ministri kollha, il-customer care officers tagħhom...

ONOR. JULIA FARRUGIA PORTELLI: Jien fuqek qed nistaqsik.

ONOR. MARTHESE PORTELLI: U jien weġibtek.

ONOR. JULIA FARRUGIA PORTELLI: Le, ma weġibtnix. Kien serju l-fatt li rċevejt email fl-inbox tiegħek li qed titolbok u tinfurmak b’ċerti affarijiet b’mod ugwali u fl-istess ħin mal-Prim Ministru?

ONOR. MARTHESE PORTELLI: Ġaladarba l-email address tiegħek ikun wieħed pubbliku, l-istess bħalma jkun in-number tal-mobile phone, il-pubbliku għandu kull dritt li jċempillek u jiktiblek.

ONOR. JULIA FARRUGIA PORTELLI: Mhux fuq il-pubbliku qed inkellmek, imma fuq kunsillier Nazzjonalist.

ONOR. MARTHESE PORTELLI:  Li huwa ċittadin bħal kull persuna oħra.

ONOR. JULIA FARRUGIA PORTELLI: Mhux hekk staqsejtek; mhux importanti min bagħatlek l-email. Il-fatt li fl-email li fiha kont identifikata int, kien hemm ukoll il-Prim Ministru ta’ dak iż-żmien, Dr. Lawrence Gonzi, u kienet ukoll email ta’ ċerta importanza – is-suġġett minnu nnifsu qed jgħid “importance high” – f’għajnejk, kienet email importanti?

ONOR. MARTHESE PORTELLI: Ejjew nitkellmu fuq ir-realtà. Onor. Farrugia Portelli, jekk xi ħadd għandu l-email address tiegħek, ma tista’ tagħmel xejn biex iżżommu milli jibagħtlek email.

ONOR. JULIA FARRUGIA PORTELLI: Qed tipprova tgħidilna li deffsek hawnhekk għalxejn?

ONOR. MARTHESE PORTELLI: Ippermettili nispiċċa.  Anke jekk dik l-email ma jkollok xejn x’taqsam magħha, u anke jekk dik l-email inti tkun tixtieq ma tirċevihiex, li huwa importanti hu l-mod ta’ kif...

ONOR. JULIA FARRUGIA PORTELLI: Allura xtaqt li ma rċevejthomx? Qed nistaqsi jien! Ma kellekx option. M’għażiltx int li tirċeviha. Nifhmek!

ONOR. MARTHESE PORTELLI: La l-email address tiegħek ikun pubbliku, l-istess bħall-mobile number, kulħadd jista’ jiktiblek...

ONOR. JULIA FARRUGIA PORTELLI: Però bagħathielek għax inti kont direttur fuq il-Bord ta’ Wasteserv.

ONOR. MARTHESE PORTELLI: Iva, jista’ jkun, però inti trid tara x’kienet ir-risposta tiegħi u x’kien l-eżitu. Din il-persuna kitbet, kif ikkwotajt tajjeb int, dwar persuna “PN hardcore”, biex tiddaħħal taħdem ma’ Wasteserv, u minkejja li kitbet lili, u minkejja li kitbet ukoll lill-Prim Ministru ta’ dak iż-żmien, sat-12 ta’ Novembru, din il-persuna kienet għadha qed tilmenta għax ma ntagħżlitx u minfloka daħlu nies oħrajn.

ONOR. JULIA FARRUGIA PORTELLI: Għax wegħedtuh li se ddaħħluh hemm! Għalhekk kiteb! Ivvota u ħass li ngannajtuh!

ONOR. MARTHESE PORTELLI: Lili ħadd ma qalli li ried jiġi mpjegat. Ma nidħolx f’dawk l-affarijiet, però l-verità...

ONOR. JULIA FARRUGIA PORTELLI: Inti xtaqt li ma kontx ikkuppjata f’dik l-email. Qed nifhmek sew?

ONOR. MARTHESE PORTELLI: Le, l-pubbliku hemm barra, lilna l-politiċi għandu jiktbilna u jesprimi x-xewqa tiegħu u xi jħoss bl-iktar mod apert, imma mbagħad sta għalina l-politiċi kif nirreaġixxu u kif nimxu.

ONOR. JULIA FARRUGIA PORTELLI: B’mod onest, dan l-ex kunsillier Nazzjonalista, qed jgħid black on white, li l-PN wiegħdu...

ONOR. MARTHESE PORTELLI: Dak x’qed jgħid hu! Jekk qed nifhem sew, hu wiegħdu.

ONOR. JULIA FARRUGIA PORTELLI: Fl-email hawn:

“Il-Partit, qabel l-elezzjoni tal-MEPs u tal-kunsilli lokali, jien bħala kandidat tal-Partit Nazzjonalista f’Bormla, ġejt mitlub mill-Partit biex nitkellem mal-familja tan...”,
 
– u hawn il-laqam tagħhom, u ddeskrivihom bħala “PN hardcore” – 

“...għax kienu urtati fuq diversi każijiet, u kien mifhum li ma kenux se jivvutaw.”. 

ONOR. CLAYTON BARTOLO: Jekk tippermettili, iktar ‘l isfel jgħid hekk: 

“L-informazzjoni li kelli mill-Wasteserv, kif tista’ tikkonferma Monica, kienet li dan se jidħol fi żmien ħmistax jew l-iktar tliet ġimgħat.”.

Jiġifieri dan kien imwiegħed li se jidħol.

ONOR. MARTHESE PORTELLI: Però l-fatti juru li ma daħalx. 
ONOR. JULIA FARRUGIA PORTELLI: Però għamiltu tajjeb li ngannajtu lin-nies għall-voti għall-elezzjoni... (Interruzzjonijiet) Iva jew le! Tajjeb jew ħażin?

ONOR. MARTHESE PORTELLI: Onor. Farrugia Portelli, jien ma ngannajt lil ħadd, u fix-xhieda tiegħi ma nistax ngħid li jien ingannajt...

ONOR. JULIA FARRUGIA PORTELLI: Jien għall-Partit qed ngħid; qatt m’għedt li inti! 

ONOR. MARTHESE PORTELLI: Nista’ ngħidlek li din l-email tkompli tikkonferma li ma’ Wasteserv kien jidħol min verament ħaqqu jidħol u mhux għax ikun PN hardcore, jew għax joqgħod jhedded li mhux se jivvota. 

ONOR. JULIA FARRUGIA PORTELLI: Però wżajtu dik it-tattika.

ONOR. MARTHESE PORTELLI: Dak x’qed tgħid inti!

ONOR. JULIA FARRUGIA PORTELLI: Le, qalu kunsillier Nazzjonalista mhux jien!

ONOR. MARTHESE PORTELLI: Mela x’qed jgħid ħaddieħor. Definittivament mhux dak li qed ngħid jien.

ONOR. JULIA FARRUGIA PORTELLI: Jiġifieri jista’ jkun li dan il-kunsillier Nazzjonalista gideb lilek u lill-ex Prim Ministru Lawrence Gonzi?!

ONOR. MARTHESE PORTELLI: Nista’ ngħidlek li jien, bħala non-executive director fuq il-Bord ta’ Wasteserv dejjem għamilt xogħli kif rikjest minni u kif suppost, u naħseb li llum weġibt għall-mistoqsijiet kollha li għamiltuli b’mod ċar.

ONOR. JULIA FARRUGIA PORTELLI: Jiġifieri xorta tibqa’ tinsisti li mhijiex pressjoni li kunsillier tal-Partit Nazzjonalista kkopja prim ministru f’email biex jirrapporta każ li f’għajnejh deherlu li kien ħażin?

ONOR. MARTHESE PORTELLI: Hawnhekk għandna manifestament ċar...

ONOR. JULIA FARRUGIA PORTELLI: Iva jew le?!

ONOR. MARTHESE PORTELLI: ...li kwalunkwe pressjoni li tiġi fuqna, inkluż fuq il-Prim Ministru nnifsu, meta ġie fil-mument tal-għażla...

ONOR. JULIA FARRUGIA PORTELLI: Le, dan wara eskalaha mal-Prim Ministru, għax ġie ngannat!

ONOR. MARTHESE PORTELLI: ...għamel dak li kellu jagħmel! Din il-persuna, li kif ikkwotajt inti, kien “PN hardcore”, xorta ma daħalx jaħdem f’Wasteserv, u minfloku daħal ħaddieħor.

ONOR. JULIA FARRUGIA PORTELLI: Dan eskalaha mal-Prim Ministru wara li ġie ngannat.

ONOR. MARTHESE PORTELLI: Il-punti tiegħi għamilthom kollha; jidher bl-iktar mod ċar li l-punti li staqsejtu lili weġibthom u jidher li min-naħa tiegħi ma kien hemm ebda indħil politiku fl-ebda ħin.

ONOR. ROBERT ABELA: Qed tgħid li ma kien ebda ndħil politiku. Allura x’tikkunsidraha email diretta miċ-Chief of Staff tal-Prim Ministru fejn qed jirrikkmanda persuna partikolari biex tidħol taħdem?

ONOR. MARTHESE PORTELLI: Jien ma rċevejt ebda email mingħand iċ-Chief of Staff tal-Uffiċċju tal-Prim Ministru!

ONOR. ROBERT ABELA: Mhux hekk qed nistaqsik. Jien qed nistaqsik jekk tikkunsidrax li hija ndħil politiku tal-ogħla forma email miċ-Chief of Staff tal-Prim Ministru Lawrence Gonzi diretta biex persuna partikolari b’isimha, b’kunjomha, bl-ID card number u bid-data tat-twelid tagħha, tiddaħħal taħdem f’Wasteserv?

ONOR. MARTHESE PORTELLI: Jien naħseb li dawk il-mistoqsijiet għandu jweġibhom min ikun involut fihom mhux jien. Jien nista’ nwieġeb biss għal għemili!

ONOR. ROBERT ABELA: Ħalli nurik din l-email li għandi f’idejja li għandi nippresumi li hija email korretta, reali u ġenwina għax min bagħatha, li huwa Edgar Galea Curmi, sal-lum, xhur wara li ħarġet fil-pubbliku, imkien ma ċaħadha, u allura għandi nippresumi li hija ġenwina u korretta. Aqra sew il-kontenut tal-email.

ONOR. MARTHESE PORTELLI: Qrajtu.

ONOR. ROBERT ABELA: Ma tqisx li huwa ndħil politiku dirett tal-ogħla forma mill-Uffiċċju tal-Prim Ministru, fejn qed jgħid min għandu u min m’għandux jiġi mpjegat ma’ Wasteserv?

ONOR. MARTHESE PORTELLI: Le, jekk naqraw l-email sew imkien ma nsibu miktub li din il-persuna għandha tiġi mpjegata. Hawnhekk qed jgħid li fl-opinjoni tiegħu dan il-bniedem huwa hard working u responsabbli...

ONOR. ROBERT ABELA: U jirrikkmanda li għandu jiġi ngaġġat.

ONOR. MARTHESE PORTELLI: Dawn huma ittri li jinkitbu minn kulħadd! Jekk tiftakar tajjeb...

ONOR. ROBERT ABELA: Kulħadd, min?

ONOR. MARTHESE PORTELLI: ...madwar sena jew sentejn ilu kien hemm letter of recommendation li ħarġet mingħand Membru Laburista tal-Gvern stess li llum huwa Segretarju Parlamentari.

ONOR. ROBERT ABELA: Din qed jibgħatha ċ-Chief of Staff.

ONOR. ROBERT ABELA: Inti qed tiġġustifika ħaġa b’oħra?

ONOR. MARTHESE PORTELLI: Le, lanqas xejn! 

ONOR. ROBERT ABELA: X’tgħid dwar din inti? Tqis jew ma tqisx li din hija pressjoni politika?

ONOR. MARTHESE PORTELLI: Jien naħseb li llum, f’dan il-Kumitat, ħareġ bl-iktar mod ċar...

ONOR. ROBERT ABELA: M’intix tweġibni!

ONOR. MARTHESE PORTELLI: M’intix qed tagħtini ċans nispiċċa!

ONOR. ROBERT ABELA: Għidli iva jew le!

ONOR. MARTHESE PORTELLI: Jien diġà għedtlek li dik l-email ma tikkonċernax lili; jiġi u jwieġeb hu!

ONOR. ROBERT ABELA: Kieku din l-email irċevejtha inti, kont tqisha li hija pressjoni politika?

ONOR. MARTHESE PORTELLI: Le, għax jien ma kontx nidħol fl-ingaġġ tan-nies ta’ ma’ Wasteserv! Kien ikollu japplika bl-istess proċedura li japplika biha kulħadd!

ONOR. ROBERT ABELA: Mhux hekk qed nistaqsik.

ONOR. MARTHESE PORTELLI: Kien ikollu japplika bl-istess proċedura li japplika biha kulħadd, ċioè jmur jirreġistra mal-ETC ta’ dak iż-żmien, jiġi u jintavola s-CV tiegħu bħalma jagħmel kulħadd, ipoġġi għal intervista quddiem il-bord... Tajjeb li ngħidu wkoll li jekk niftakar tajjeb, fi żmien li kont direttur jien, l-ebda membru...

ONOR. ROBERT ABELA: Inti m’għedtx li ma kontx involuta fl-ingaġġ bħala bord?!

ONOR. MARTHESE PORTELLI: Iva, arani ġejja għaliha!

ONOR. ROBERT ABELA: Allura issa kif qed tgħid li kienu jiġu quddiemkom?

ONOR. MARTHESE PORTELLI: Le, stenna!

ONOR. ROBERT ABELA: Dawwarna l-verżjoni!

ONOR. MARTHESE PORTELLI: Arani ġejja għaliha, għax inti taqta’ fejn jogħġbok! 

ONOR. ROBERT ABELA: Le, mhux naqta’ fejn jogħġobni, qed ngħidlek x’għedt inti l-ewwel u x’qed tgħid issa.

ONOR. MARTHESE PORTELLI: Qed nirriferi għall-bord li jagħżel ir-reklutaġġ tal-impjegati, mhux il-bord tad-diretturi!

ONOR. ROBERT ABELA: Int kont fil-bord li jagħżel ir-reklutaġġ?

ONOR. MARTHESE PORTELLI: Le, għal dik ġejja! Safejn niftakar jien, meta jien kont non-executive director fuq il-Bord ta’ Wasteserv, ma kienx ikun hemm membri nvoluti fil-politika li jkunu parti mis-selection board tal-impjegati tagħhom.

ONOR. ROBERT ABELA: Skont inti x’ġara differenti qabel l-2017 mill-proċedura li kontu taħdmu biha intom?

ONOR. MARTHESE PORTELLI: Jista’ jweġibkom il-Ministru Josè Herrera stess, li ftit ilu kien hawnhekk...

ONOR. ROBERT ABELA: Int semmejt proċedura. X’ġara differenti?

ONOR. MARTHESE PORTELLI: Il-Ministru Josè Herrera stess, quddiem dan il-Kumitat ikkonferma li hu jkun inundated b’numru ta’ requests simili, u qal li ma jsib xejn ħażin li dawn jiġu forwarded lil Wasteserv biex jiġu proċessati!

ONOR. ROBERT ABELA: X’hemm differenti? Jien qrajtlek patafjun ta’ emails fejn kien qed jiġri hekk! X’sar differenti?

ONOR. MARTHESE PORTELLI: Jien weġibtek għal kollox! Intom staqsejtuni...

ONOR. ROBERT ABELA: Qed nistaqsik x’sar differenti.

ONOR. MARTHESE PORTELLI: Illum?

ONOR. ROBERT ABELA: Hija proċedura li intużat pre 2013 u post 2013.

ONOR. MARTHESE PORTELLI: Le, illum il-proċedura hija totalment differenti għax għandek ukoll ħafna ngaġġ li qiegħed isir b’mod dirett mingħajr ma biss toħroġ sejħa għal applikazzjoni.

ONOR. ROBERT ABELA: Għandek żball.

ONOR. MARTHESE PORTELLI: Inkluż fil-lower levels, jiġifieri m’aħniex qed nitkellmu biss fuq l-executive level.

ONOR. JULIA FARRUGIA PORTELLI: Il-kuntrattur JF Services kien jeżisti fi żmienek?

ONOR. MARTHESE PORTELLI: Iva, kien jeżisti.
ONOR. JULIA FARRUGIA PORTELLI: Allura nikkonfermaw li huwa l-istess kuntrattur li hemm bħalissa. Mela x’hemm differenti? Għax int qed tipprova timplika li hemm xi ħaġa differenti.

ONOR. MARTHESE PORTELLI: Jekk tridu, nista’ ngħidilkom x’naf jien, però bħalma tafu intom, jien illum ma jien involuta xejn fl-operat...

ONOR. JULIA FARRUGIA PORTELLI: Dan il-każ mhux aħna qajjimnih. Din it-talba għal investigazzjoni saret mill-Oppożizzjoni.

ONOR. MARTHESE PORTELLI: Onor. Farrugia Portelli, jien nista’ nwieġeb fuq dak li naf jien. Lili sejjaħtuli hawnhekk...

ONOR. JULIA FARRUGIA PORTELLI: Qed tgħidilna li taf x’qed jiġri issa u li qed jiġri differenti. Aħna nieħdu gost nisimgħuk.

ONOR. MARTHESE PORTELLI: Jien semmejt dak li qrajt fil-media u dak li joħroġ mill-mistoqsijiet parlamentari...

ONOR. JULIA FARRUGIA PORTELLI: Hekk ħaġa oħra! Jiġifieri mhux fatti!

ONOR. MARTHESE PORTELLI: Mistoqsijiet parlamentari huma fatti! Kien hemm numru ta’ ingaġġi li saru ġewwa Wasteserv, li mhumiex of any high executive role, li kienu purament hand picked.

ONOR. ROBERT ABELA: Ħalli ngħidlek x’hemm differenti. Li ċ-Chief of Staff tal-Prim Ministru ma jibgħatx emails lil Wasteserv! 

ONOR. MARTHESE PORTELLI: Ma nistax nikkonfermahielek dik.

ONOR. ROBERT ABELA: Qatt rajt xi email li ntbagħtet miċ-Chief of Staff tal-Prim Ministru... (Interruzzjonijiet)

IĊ-ĊHAIRPERSON: Mela ċ-Chief of Staff tal-Prim Ministru jimpurtah minn Wasteserv!? Dak imħabbat b’affarijiet oħra! Dawk toothpicks għalih!

ONOR. ROBERT ABELA: Qatt rajt xi email mibgħuta lill-Prim Ministru Muscat minn Wasteserv?
[bookmark: _GoBack]ONOR. MARTHESE PORTELLI: Jien qatt ma rajt emails oriġinali li ħarġu mingħand chief of staff ta’ kwalunkwe prim ministru.

ONOR. ROBERT ABELA: Jiġifieri inti qiegħda tikkontesta din l-email ta’ Edgar Galea Curmi?

ONOR. MARTHESE PORTELLI: Jien issa rajtha, urejthieli inti.

ONOR. ROBERT ABELA: Qed tikkontestaha?

ONOR. MARTHESE PORTELLI: Urejthieli issa inti!

ONOR. ROBERT ABELA: Imma qed tikkontestaha jew le?

ONOR. MARTHESE PORTELLI: M’għandix għalfejn ngħidlek iva jew le! Inti wrejtni email u jien weġibtek fuqha!

ONOR. ROBERT ABELA: Urejtek email li hija fl-atti ta’ dan il-Kumitat.

ONOR. MARTHESE PORTELLI: Iva, u jien weġibtek fuqha. Issa, jekk ir-risposta tiegħi...

ONOR. ROBERT ABELA: Mela rajt, mhux ma rajtx, emails minn chief of staff ta’ prim ministru lil Wasteserv!

ONOR. MARTHESE PORTELLI: Jien għedtlek emails oriġinali ma rajtx. Dak li għedt jien. 

ONOR. ROBERT ABELA: Email oriġinali kif tkun?

ONOR. MARTHESE PORTELLI: Dik mhijiex email oriġinali, dik hija kopja.

ONOR. ROBERT ABELA: Hija print-out ta’ email.

ONOR. JULIA FARRUGIA PORTELLI: Trid teħodlu l-laptop biex taraha l-oriġinali!

ONOR. ROBERT ABELA: Qed nikkonstestaw l-emails wkoll!

ONOR. MARTHESE PORTELLI: Le, jien ma nagħmilhomx dawk l-affarijiet.

IĊ-ĊHAIRPERSON: Onorevoli, intom fadlilkom ħafna mistoqsijiet? Għax hawn Membru min-naħa tagħha li se jkun qed jitkellem fil-Plenarja minn hawn u ftit minuti oħra. Jekk tridu, nistgħu ngħidu lix-xhud terġa’ tiġi.

ONOR. ROBERT ABELA: Aħna lesti.

IĊ-ĊHAIRPERSON: Mela nirringrazzja lill-Onor. Portelli u nitlobha tirtira mill-Kamra. Qed nifhem li għas-seduta li jmiss in-naħa tal-Gvern se titlob li nixhed jien. Hux hekk?

ONOR. ALEX MUSCAT: Hekk hu.

IĊ-ĊHAIRPERSON: Nirringrazzja lil kulħadd. Il-Kumitat huwa aġġornat għal nhar it-Tlieta, 5 ta’ Ġunju 2018, fl-4:30 p.m. bl-intiża ċara li dakinhar ix-xhud se nkun jien.

Fis-6:30 p.m. il-Kumitat aġġorna.
